
Reykjavík, Mál og menning

Gísla saga Súrssonar er afar margbrotin saga og gefur tilefni til margs konar vangaveltna með nemendum. Átök og árekstrar sem hún segir frá rísa jafnt af samfélagsskipaninni er persónurnar búa við – og þeim gildum og viðmiðum sem henni fylgja – sem og innbyrðis tengslum persónanna, tilfinningum þeirra og kenndum. Í ofanálag leggur aðalpersónan af blót í sögunni og hverfur þar með frá heiðinni trú sem ríkjandi er í heimahögum hennar. 

Nauðsynlegt er að skýra vel ýmis megineinkenni norska og íslenska samfélagsins sem eru bakgrunnur atburðanna í sögunni og hér verður miðað við að það sé gert strax í upphafi áður en umfjöllun um sjálfa söguna hefst – en því næst vikið að sögunni sjálfri.

Kennsluleiðbeiningarnar skiptast  í tvo hluta:

A
Samfélag

I Fáein meginatriði
II Tillögur um kennsluaðferðir – glærur, verkefni

B
Gísla saga
I Yfirferð sögunnar  miðuð við einstaka kafla – glærur, spurningar, verkefni

II Yfirlitsverkefni

Verkefni og spurningar eru einkum miðuð við að nemendur:

–   velti vöngum yfir hvernig mannleg samskipti eru háð tíma og rúmi og bera jafnan svip af samfélagi og menningu á tilteknum tíma.

–   kynni sér skrif um hið forna íslenska samfélag.

–   festi sér í minni ákveðin hugtök og þjálfist í að nota þau.

–   lesi Gísla sögu vandlega og séu færir um að túlka hana og meta.

–   hugleiði ýmis atriði sögunnar í ljósi kristinnar speki.

–   setji ákveðna kafla sögunnar á svið og horfist þannig í augu við hvernig hafa má gagn og gaman af fornum sögum á marga vegu. 

Vakin skal athygli á að kennsluleiðbeiningarnar eru ítarlegar en þó miðaðar við að með þeim sé notaður formáli útgáfunnar til uppfyllingar. Spurningar eru hafðar margar til að kennarar geti valið úr að vild.

A
Samfélag

I Fáein meginatriði

Þeir menn sem námu land á Íslandi komu hér á samfélagsháttum, áþekkum þeim sem lengi höfðu tíðkast í heimahögum þeirra. Samfélagið var afar fábreytt, hver fjölskylda bjó sínu búi á sveitabæ, lifði á kvikfjárrækt og sjávarfangi og varð mestanpart að vera sjálfri sér nóg um allar nauðþurftir. Byggðin var dreifð um allt land, samgöngur strjálar jafnt innanlands sem við önnur lönd og verslun takmörkuð. Fyrir vikið var ættin, stórfjölskyldan og býlið sá kjarni sem samfélagsskipanin var sniðin að. Hver einstaklingur heyrði í krafti skyldleika og vensla til ákveðinna ætta og hafði skyldur og réttindi innan þeirra (sbr. arf og hefndir). Stórfjölskyldan annaðist fjölmörg störf sem nú koma í hlut ýmissa stofnana og fyrirtækja, t.d. leikskóla, elliheimila, sjúkrahúsa, fata- og  matvælaframleiðanda og fyrirtækja í skemmtanaiðnaði.

 Samfélagið einkenndist af feðraveldi. Höfuð ættarinnar var elsti karlmaður hennar, ættfaðirinn. Hann fór með forsjá konu sinnar og afkomenda, valdi sonum sínum kvonfang og jarðnæði og dætrum sínum mannsefni. Völd ættföðurins – og skyldur sem þeim fylgdu – voru bundin karllegg fjölskyldunnar svo lengi sem einhver karlmaður var á lífi. Næstur föður að völdum var t.d. elsti sonur, þá næstelsti og mátti einu gilda þó að þeir kynnu að eiga margar eldri systur.

Karlar önnuðust störf utan heimilis, t.d. kvikfjárrækt, fiskveiðar og verslun, og voru andlit heimilisins út á við. Frjálsir menn gátu ​– eftir efnum, uppruna og aðstæðum – setið þing, átt hlut að því að setja lög, sitja í dómi, fara með goðorð o.s.frv. Verksvið og valdsvið kvenna var hins vegar innan stokks. Þær önnuðust heimilishald, barnauppeldi, umönnun sjúkra, matargerð, þrif o.s.frv. 
Karlar urðu fullveðja 16 ára en konur sjálfráða að nafninu til tvítugar. Þar með fengu þær þó sjaldnast að ráða sér sjálfar. Feður þeirra og bræður önnuðust gjarna fjárreiður þeirra sem fyrr og  ráðstöfuðu eignum þeirra að eigin vild uns þær voru giftar burt og eiginmaðurinn tók við umsýslu fjárins. Ekkjur áttu lögum samkvæmt að ráða sjálfar eigum sínum og velja sér mannsefni ef þær giftust á nýjan leik en sú mun þó ekki alltaf hafa verið raunin.

Íslenskt samfélag var frá öndverðu stéttskipt. Menn voru ýmist frjálsir, leysingjar eða þrælar – þrælahald lagðist af hérlendis á 11. öld  – og staða frjálsra manna var ærið misjöfn. Auk þess sem frjálsir karlar nutu meiri réttinda en frjálsar konur, áttu sumir miklar landeignir og fóru með völd innan héraðs og utan meðan aðrir voru leiguliðar eða húskarlar og höfðu ekki önnur völd en í ,smáfjölskyldunni‘ þegar best lét. 

Í Noregi var strax á 9. öld hafin þróun í átt til þess að koma landinu undir einn konung. Þar tók samfélagið drjúgum breytingum næstu aldir, samgöngur jukust, atvinnuhættir urðu fjölbreyttari en fyrr og  lénsveldið festist í sessi – með hinn einvalda konung efstan í valdapíramíðanum. Á Íslandi var hið fábreytta samfélag hins vegar sýnu lengur við lýði. Strax á 10. öld var reyndar hafin þróun í átt til þess að eignir og völd færðust á færri hendur en áður en atvinnuhættir voru fábreyttir sem fyrr. 

Valdamestu mennirnir hérlendis voru goðar. Enda þótt orðið goði sé samstofna orðinu goð, virðist hlutverk þeirra höfðingja sem höfðu goðanafnbót í hinu heiðna samfélagi fremur hafa tengst þinghaldi og jarðeignum en trúariðkunum. Völd goðanna kölluðust goðorð eða mannaforráð og gengu í arf.  Í fyrstu voru goðarnir 39 en tala þeirra var nokkuð breytileg, t.d. fækkaði þeim seinna þegar mörg goðorð söfnuðust á fáar hendur.

Allir bændur og landeigendur urðu að segja sig í þing með einhverjum goða í sínum landsfjórðungi og var heimilisfólk í sama goðorði og bóndinn á bænum. Milli goðans og þingmanna hans var persónulegt samband; goðinn ætlaðist til að þeir virtu ákvarðanir hans, færu með honum á alþing, styddu hann í dómsmálum o.s.frv., en þeir leituðu fulltingis hans til að ná fram rétti sínum ef eitthvað kom upp á.

Á Íslandi var snemma komið á landshlutaþingum líkt og þeim sem tíðkuðust í Noregi (sbr. Gulaþing, Frostaþing) og voru þau nefnd vorþing. Við skiptingu landsins í fjórðunga upp úr 960 urðu þau þrjú í hverjum fjórðungi nema Norðlendingafjórðungi þar sem þau voru fjögur. Þau voru háð í maí og voru hvorttveggja í senn sóknarþing og skuldaþing, þ.e. þar voru mál sótt og dæmd og að auki greiddu menn skuldir, héldu kaupstefnu og komu sér saman um verðskrá fyrir héraðið. 

Með stofnun alþingis 930 varð til á Íslandi samfélag sem lúta skyldi einum lögum. Forseti alþingis var lögréttumaður, kosinn til þriggja ára, og var hann jafnan úr hópi goða. Hans hlutverk var að segja upp lög enda urðu Íslendingar ekki læsir og skrifandi fyrr en á 11. öld. Þá mun hlutverk lögréttumanns hafa breyst og hann orðið forseti lögréttu en það var æðsta stofnun alþingis, sjálf löggjafarsamkundan. Í henni munu frá upphafi hafa átt sæti 39 goðar – og hélst það þrátt fyrir breytingar á goðorðum – og ráðgjafar þeirra; eftir kristnitöku tóku biskupar sæti við hlið goðanna.

Á alþingi störfuðu einnig dómar. Í fyrstu virðist hafa verið einn en eftir 963 urðu þeir fjórir, fjórðungsdómar, og áttu þeir að auka réttaröryggi í landinu. Goðarnir skipuðu menn í þá, samtals 36, og niðurstaða fékkst ekki nema menn væru samdóma um hana. Fáeinum árum eftir kristnitöku bættist fimmtardómur við sem var eins konar hæstiréttur. 

Þegar goðar héldu heim frá alþingi skyldu þeir halda leiðarþing eða leiðir þar sem  þeir skyldu greina þeim sem ekki komu til alþingis frá því sem þar hafði gerst.

Stjórnskipan á Íslandi um 965 mætti lýsa svo:

*Hér er sneitt hjá deilum manna um fjölda goðorða eftir fjórðungaskiptin um 965.

Eins og sjá má á yfirlitsmyndinni  er ekkert framkvæmdavald og engar stofnanir sem því fylgja – t.d. lögregla og fangelsi – í landinu á 10. öld enda þótt búið sé að samþykkja lög og koma á dómum. Fyrir vikið urðu sakaraðilar gjarna sjálfir að sjá til þess að dómum væri framfylgt. Í sumum tilvikum höfðu menn einnig lögum samkvæmt rétt á að ganga rakleitt til hefnda, væri gert á hluta þeirra. Lög um hefndarskyldu – og arfgengi – voru miðuð við ættina og bar mönnum skylda til að hefna allt í fimmta lið. (Sjá yfirlit um hefndarskyldu og arfgengi í Íslendingasögur II 1987:xxxiii.)

Vopnaviðskipti urðu einatt með mönnum í tíð goðaveldisins af því að virðingu einhvers eða sæmd var misboðið. Hvorttveggja hugtakið tekur til félagslegrar stöðu manna; félli blettur á sæmd þeirra eða virðingu munu þeir hafa óttast að um þá yrði rætt á annan veg en fyrr, að þeir yrðu minna metnir í samfélaginu, yrði skipað til borðs í boðum með öðrum en þeir kysu, gætu ekki umgengist þá sem þeir vildu, fengju síðri gjafir o.s.frv. Því hefur verið haldið fram (William Ian Miller) að í hinu fámenna íslenska samfélagi hafi virðing verið af skornum skammti og fyrir vikið hafi jafnan gengið á virðingu eins þegar virðing annars jókst. Samkvæmt fornum sögum kemur virðingin gjarna að utan; hetjur sækja heim konunga og jarla, veita þeim dygga þjónustu og hljóta dýrar gjafir að launum og hvort tveggja aflar þeim virðingar í heimahögum.

II Tillögur um kennsluaðferðir – glærur, verkefni
Til að nemendur geri sér sæmilega hugmynd um hvers konar samfélagi er lýst í Gísla sögu má dreifa til þeirra fáum en skýrum myndum og hleypa af stað umræðum um hvað er líkt og hvað ólíkt með nútímasamfélagi og hinu fábreytta samfélagi 10. aldar – eins og ,höfundur‘ eða ,höfundar‘ sögunnar gerðu sér í hugarlund að það væri. Slíka umræðu mætti tengja verkefnavinnu af ýmsu tagi, t.d. kynni að vera gott að senda nemendur á bókasafn til að afla sér upplýsinga um ákveðna þætti og láta þá vinna í hópum að stuttri greinargerð – sem seinna yrði flutt í tíma. Ekki verður hjá því komist að einskorða umræðuna við fáa þætti, t.d. þessa:

 A Fjölskyldan/Ættin

1. Rætt er um muninn á kjarnafjölskyldu nútímans og stórfjölskyldu fyrri tíða. Nemendur geta reynt að sjá fyrir sér tvær stúlkur, aðra frá miðöldum, hina úr samtímanum, og báðar heita Þóra. Segjum að Þóra eldri hafi búið á Hofi í Vatnsdal en Þóra yngri eigi heima á Gufugranda 1 í Reykjavík. Nemendur fá ættartölu fáeinna liða í stórfjölskyldu Þóru eldri – en þá einvörðungu ætt föður hennar – ​​og yfirlit yfir kjarnafjölskylduna sem Þóra yngri er alin upp í (glærur 1-2). Því næst fá þeir lista yfir heimilisfólk á Hofi annars vegar og Gufugranda 1 hins vegar með fáeinum skýringum (glærur 3-4). Í framhaldi af því má fjalla um ólíkt hlutverk fjölskyldunnar í samfélaginu  fyrr og nú. Minnast má á þau störf sem stórfjölskyldan annaðist fyrrum mestanpart ein en eru nú að öllu leyti eða nokkru á höndum ýmissa stofnana og fyrirtækja. Leggja mætti út af þulu í þessum dúr:

Fyrr


Nú

Uppeldi
  
stórfjölskyldan

Leikskólar, róluvellir, dagmæður, skólar

Aðhlynning sjúkra
stórfjölskyldan

Heilsugæsla, sjúkrahús, heimahjúkrun

Umönnun aldraðra
stórfjölskyldan

Elliheimili, öldrunarþjónusta o.s.frv.

Fataframleiðsla
stórfjölskyldan

Levi's, In Wear, Iðunn, Hennes og Mauritz o.s.frv.

Matvælaframleiðsla
stórfjölskyldan

Ora, Kentucy Fried Chicken, SS, MS o.s.frv.

Löggæsla

stórfjölskyldan/ættin  
Lögregla, Tollgæsla

Þegar kemur að því að gera grein fyrir ættinni á miðöldum og þar með völdum innan stórfjölskyldunnar og ólíkri stöðu karla og kvenna, er ekki úr vegi að leggja fáeinar spurningar fyrir nemendur. Þeim gætu þau svarað í hópvinnu, þar sem strákar væru einir í nokkrum hópum, stúlkur í öðrum – því næst gerðu allir grein fyrir niðurstöðum sínum en kennari legði út af svörunum.

Verkefni 1
Piltar
1. Hvernig fyndist ykkur að búa við feðraveldi, þ.e.a.s. að ættfaðirinn væri valdamesti maðurinn í fjölskyldunni, næst á eftir honum elsti sonur hans, þá næstelsti o.s.frv.? Haldið þið að einhver vandræði gætu risið af því – t.d. deilur milli föður og sona eða innbyrðis milli bræðra? 

2. Hvernig haldið þið að átján ára strákar tækju því að þeir gætu ekki talað í einrúmi við kærustuna sína nema þeir fengju leyfi hjá pabba hennar fyrst?

3. Hvernig tækjuð þið því ef pabbi ykkar heimtaði að þið dræpuð mann – sem hefði t.d. lítilsvirt föðurbróður ykkar – til að blettur félli ekki á sæmd ykkar fólks?

4. Haldið þið að konur myndu nú almennt sætta sig við að eiginmenn þeirra önnuðust alla fjármuni þeirra, þ.á m. tekjur sem þær öfluðu sér sjálfar?

5. Ef ykkur byðist að eignast þræl/ambátt, mynduð þið taka tilboðinu? Skýrið hvers vegna þið segið „já“ eða „nei“.

6. Hvernig haldið þið að ykkur brygði við ef á heimili ykkar birtust einn góðan veðurdag menn með alvæpni, rændu öllu vinnufæru fólki og seldu það í ánauð suður við Miðjarðarhaf?

Verkefni 1
Stúlkur
1. Hvernig fyndist ykkur að búa við feðraveldi, þ.e.a.s. að ættfaðirinn væri valdamesti maðurinn í fjölskyldunni, næst á eftir honum elsti sonur hans, þá næstelsti o.s.frv.?

Haldið þið að einhverjar erjur gætu risið með systkinum eða föður og dætrum vegna þess?

2. Hvernig myndi ykkur líka ef þið fengjuð ekki sjálfar að velja ykkur mannsefni? Þætti ykkur gott ef faðir ykkar annaðist slíkt val fyrir ykkur eða bræður ykkar, jafnvel yngri bróðir ykkar í fjarveru föðurins?

3. Hvernig haldið þið að það væri ef pabbi ykkar annaðist alla fjármuni ykkar þangað til þið giftust – jafnvel löngu eftir að þið hefðuð náð lögaldri – og eiginmaðurinn tæki við hlutverki hans eftir að þið væruð komnar úr föðurhúsum? Hvernig tækjuð þið því ef þeir bönnuðu ykkur t.d. að fara í klippingu þó að þið ættuð nóga peninga til þess?

4. Hvernig líkaði ykkur ef feður ykkar og bræður ættu í stöðugum vígaferlum ef þeir teldu að þeim eða fjölskyldu þeirra hefði verið sýnd lítilsvirðing?

5. Ef ykkur byðist að eignast þræl/ambátt, mynduð þið taka tilboðinu? Skýrið hvers vegna þið segið „já“ eða „nei“.

6. Hvernig haldið þið að ykkur brygði við ef einn góðan veðurdag birtust menn með alvæpni á heimili ykkar, rændu öllu vinnufæru fólki og seldu það í ánauð suður við Miðjarðarhaf?

Spurningar af þessu tagi eru einvörðungu til þess ætlaðar að fá nemendur til að hugsa um aðra tíma og annars konar menningu. Í hlut kennarans kæmi að útskýra að fólki finnst sú menning sem það þekkir ekki ávallt framandi og einkennileg; eða m.ö.o. að íslenskum mönnum frá 10. öld brygði sennilega allmikið í brún ef þeir ættu t.d. kost á að sjá: 

·  hve ættartengsl eru miklu minni nú en fyrr. 

·  að menn leggja allt annan skilning í orðið sæmd nú en á 10. öld.

·  að lögreglumenn í hverju byggðarlagi annast þá löggæslu sem ættin fór með áður.

·  að menn grípa sjaldnast til vopna þó að gert sé verulega á hluta þeirra.

·  að 14 ára strákar heimsækja jafnöldrur sínar og eru einir með þeim hvað eftir annað án þess að sitja undir ámæli – hvað þá að þeir séu drepnir eða feður þeirra krafnir bóta.

·  að mæður vinna utan heimilis rétt eins og karlar, og feður elda sumir hverjir mat, þvo þvott og þrífa ekki síður en mæðurnar.

·  að 15 ára stelpur vinna oft utan heimilis, t.d. í sjoppum, og fá jafnvel að eyða peningunum sínum eins og þær lystir.

· ​ að þrælahald er afnumið en sumir Íslendingar fá sér ódýra heimilishjálp frá öðrum löndum (au pair) ellegar borga öðrum, t.d. innflytjendum, fyrir að annast þrif á heimilinu.

B Húsakostur – samgöngur

Til að nemendur skilji hvílíkur reginmunur var á íslenskum híbýlum á 10. öld og nú og hversu gjörólíkt líf manna var í samfélagi þar sem menn fóru allra sinna ferða á tveimur jafnfljótum, hestum eða bátum, mætti senda þá á bókasafnið til að afla upplýsinga um ákveðin atriði: 

Verkefni 2

A
Híbýli

1. Hvernig litu hús á Íslandi út á miðöldum?

2. Hversu stór voru þau?

3. Hver var helsta vistarveran?

4. Hvernig lýstu menn híbýli sín?

5. Hvar fékk fólk vatn til matseldar, þvotta, hreingerninga o.s.frv.?

(Heimildir:  

Arnheiður Sigurðardóttir. 1966. "Híbýlahættir á miðöldum". Reykjavík og Frosti F. Jóhannsson (ritstj.) Íslensk þjóðmenning I. 1987. Reykjavík [Kaflar e. Hörð Águstsson og Guðmund Ólafsson]

B
Samgöngur

Samgöngur breyttust ekki ýkja mikið á Íslandi frá þjóðveldisöld og fram á 19. öld.

Lítið í bók Páls Þorsteinssonar Samgöngur í Skaftafellssýslu, Reykjavík, 1988 og finnið skýr dæmi um hversu ólíkar samgöngur voru fyrr og nú.

C
Stéttaskipting

Sennilega er best að kennarar fjalli sjálfir um stéttaskiptingu. Þeir geta brugðið upp glærum  þar sem helstu stéttir á Íslandi og í Noregi eru sýndar á sögutíma Gísla sögu og lagt út af þeim (sjá glærur 5-6)

B
Gísla saga

I  Yfirferð miðuð við kafla

Enda þótt Gísla saga sé allajafna talin samin á 13. öld kunnu þær tvær gerðir hennar sem nú eru til í fullri lengd að vera yngri. Ein meginröksemdin með aldurssetningu sögunnar hefur verið sú að í Íslendinga sögu Sturlu Þórðarsonar er vopnaviðskiptum á einum stað lýst svo:

Hljóp Guðlaugur fram og lagði til Bjarnar með spjóti því sem þeir kölluðu Grásíðu og sögðu átt hafa Gísla Súrsson. (Sturlunga saga I 1988:267)

Enda þótt málsgreinin vitni um að  menn á 13. öld hafi þekkt til einhvers Gísla Súrssonar og spjóts hans Grásíðu segir hún ekkert um hvort þær gerðir Gísla sögu, sem nú eru þekktar, hafi verið til þegar Sturla sat við skriftir. Nokkru skiptir fyrir túlkun sögunnar hvort menn telja hana samda á 13. eða 15. öld – þar eð ýmsar hugmyndir sem í henni birtast vitna fremur um ritunartíma hennar en sögutíma. Hér er gengið út frá að sagan kunni að vera samin á 14. eða 15. öld.


1. kafli – glærur 7, 8 og 9 + spurningar nr. 1
Í þessum kafla fá lesendur að sjá hvað hlýst af einkennum ættarsamfélagsins, þ.e. því:

​–   að framkvæmdavaldið er að mestu í höndum ættarinnar og hún verður sjálf að verja eignir sínar og sæmd.

–  að til hjónabands er stofnað af hagkvæmniástæðum og konur gefnar mönnum, óháð því hvort þær fýsir að byggja eina sæng með þeim eður ei.

Í sömu mund kunna kristin boðorð og kristnar hugmyndir að svífa yfir ​– sem andstæða eða hliðstæða þess er fram fer:

–  Þú skalt ekki morð fremja (II Mós. 20:13)

· Þú skalt ekki girnast hús náunga þíns. (II Mós. 20:17)

· Þú skalt ekki girnast konu náunga þíns… (II Mós. 20:17)

– . . . en hann [maðurinn] skal drottna yfir þér [konunni]. (I Mós. 3:16)

Sjálfsagt er að leggja áherslu á þessi atriði í upphafi og þá sömuleiðis þær kenndir og langanir sem eru hreyfiafl atburða: ást/girnd ~ ástleysi og ágirnd. 

Glæru 7 má nýta til að rifja upp nöfn og innbyrðis vensl fyrstu ættliðanna í sögunni en glærur 8 og 9 til að ræða um:

a. hvernig friði og reglu samfélagsins er hætta búin af þeim sem lifa utan samfélagsins eða á mörkum þess (glæra 8).

b. hvernig stigmögnun verður í atburðarás þar sem ógnin kemur fyrst utan frá en seinna innan frá (glæra 9).

Spurningar nr. 1

1.    Hvers vegna haldið þið að sérstaklega sé tekið fram að Ingibjörg hafi verið gefin Ara Þorbjörnssyni „með miklu fé“? 

2. Hvaða hugsanlegar skýringar eru á því að Ari kýs að berjast við berserkinn? Nefnið a.m.k. 2-3.

3. Hvers vegna segir Ingibjörg Gísla frá sverðinu Grásíðu en ekki Ara? Eru fleiri skýringar en ein hugsanleg?

4. Hvernig skiljið þið orðin:

„og það er sagt að hann [Gísli] biður Ingibjargar og vildi eigi láta góða konu úr ætt ganga“ (Gísla saga 1999:4)? Er Gísli ástfanginn af Ingibjörgu? En hún af honum? 

5. Af hverju lætur Gísli drepa alla úr fylgdarliði Bjarnar þó að þeir hafi ekki gert neitt á hlut hans?

6. Hafið þið lesið einhverjar sögur þar sem sverð kemur inn í tiltekna ætt og verður til óheilla?

2.  kafli – glæra 10 + spurningar nr. 2
Níð kemur í fyrsta sinn við sögu í þessum kafla. Tína má saman nokkur mikilsverð atriði um það og láta nemendur lesa heima. Textinn gæti verið í þessum dúr:

Að fornu lágu þung viðurlög við því, bæði í Noregi og á Íslandi, ef manndómur karla var dreginn í efa. Ætluðu menn sér að svívirða karla, kölluðu þeir þá t.d. raga eða arga. Þessi orð merktu hvorttveggja í senn ,huglaus‘ og ,almennt siðlaus‘ og skírskotuðu til þess að menn væru hommar, nánar tiltekið í ,hlutverki konunnar‘ í samkynhneigðu sambandi. Þar með vitna þau um karlveldið sem ríkti á Íslandi/í Noregi að fornu. Konur gátu tekið að sér hlutverk karla, t.d. við lát manna sinna, og jafnvel hlotið virðingu að launum meðan karlar urðu vart verr svívirtir en væri því haldið fram að þeir gögnuðust öðrum körlum sem ,konur‘.

Þess háttar svívirðingar gátu verið ýmiss konar. Stundum voru þær bara í orði (ýki eða níðvísur), stundum var mönnum skorið tréníð. Viðurlög við níði voru allt frá sektum til útlegðar. Væri maður kallaður ,ragur‘ hafði hann og  skv. Grágás rétt til – fram að næsta þingi – að drepa þann sem hafði svívirt hann  

Eftir að kristni var lögtekin á Íslandi festist afstaða kristinna manna til samkynhneigðar smám saman í sessi. Allt frá dögum Ágústínusar kirkjuföður höfðu þeir fordæmt samkynhneigða og þegar um karla var að ræða mátti einu gilda hvort þeir voru í ,hlutverki karlsins‘ eða ,konunnar‘. Slík fordæming setur enn mark sitt á vestræn kristin samfélög eins og sjá má m.a. á því að á Íslandi hafa samkynhneigðir ekki sömu réttarstöðu og gagnkynhneigðir. (Einkum byggt á Preben Meulengracht Sørensen, 1980)

Eins og vikið er að í formála Gísla sögu 1999 eru fræðimenn síst af öllu sammála um hvernig túlka skuli afskipti Gísla Súrssonar af málum Þórdísar í Noregi. Sumir telja að hann eigi ekki annars úrkosta en bregðast við frýju föður síns er hann drepur Bárð (Preben Meulengracht Sørensen, 1986); aðrir líta svo á að sagan veki grunsemdir um að hann beri ekki aðeins bróðurhug til systur sinnar heldur girnist hana sem karlmaður (Hermann Pálsson, 1974). Ljóst er að í styttri gerð sögunnar er skýrar dregið fram en í hinni lengri að Gísli á val milli ýmissa kosta og að innan samfélagsins finnast menn (Þorkell) sem setja vináttu ofar áhyggjum af að blettur falli á sæmd ættarinnar – eða kjósa fremur að halda lífi (Kolbjörn) en hætta lífi sínu fyrir sæmdina. Líta má svo á að í styttri gerðinni sé lögð áhersla á að lýsa samfélagi sem er að taka örum breytingum og því  séu ýmis gömul gildi orðin völt í sessi; þá er Þorkell (og Þórdís sennilega líka) fulltrúi nýrra viðmiða, Gísli gamalla. En einnig má gera ráð fyrir að í styttri gerðinni sé kristinn sagnaritari einfaldlega að vekja athygli á að sérhver einstaklingur beri ábyrgð á gerðum sínum og taki ákvörðun um hvort hann lýtur kröfum umhverfisins um hegðan og breytni. Gísli tekur ekki kristni fyrr en seinna í sögunni og í fyrstu köflum sögunnar hefur hann sér til afbötunar að hann er vart kominn af æskuskeiði. Á mælikvarða hins heiðna ættarsamfélags fer hann að vilja föður síns er hann drepur Bárð en tekur þá í sömu mund völdin af sér eldri bróður – þar eð þeir eru einir á ferð með Bárði – og vanvirðir hann. Til að bæta gráu ofan á svart hefur hann manndóm bróður síns í flimtingum. 

Sjálfsagt er að ræða mismunandi túlkanir á einstökum atriðum við nemendur og gera þeim þá um leið ljóst að lesendum er ætlaður mjög mikill hlutur við sköpun Gísla sögu.

Með glæru 10 má rifja upp næstu kynslóð afkomenda Þorkels skerauka. Þá  er kannski ekki úr vegi að bregða upp yfirliti yfir átökin sem fjölskyldan á nú hlut að og vitna um þá stigmögnun sem fyrr var vikið að – nú takast ekki aðeins á vandalausir heldur og nánir ættingjar. 

Með hliðsjón af Þorkeli og Gísla má líka teikna atburðarásina er yfirlitið tekur til sem hring og fjalla um hvernig friður → ósætti → átök → friður setja mark sitt á samkipti bræðranna:



Sæmilegur friður í fjölskyldunni


[image: image1.wmf]
Þorkell heima





















































Þorkell að heiman


Ófriður í fjölskyldunni

Um ástamál Þórdísar má fjalla með margvíslegum hætti. 

Til hægðarauka má setja atriði sem þessi á oddinn:

1. Aðdáandi: Bárður – „Það töluðu sumir menn að hann fífldi Þórdísi.“ (5)

a. Einkenni: Ungur, nýtekinn við föðurarfi; snýr sér beint til dótturinnar

b. Stuðningsmenn: Þorkell

c. Andstæðingar: Þorbjörn súr, Gísli

2. Aðdáandi: Kolbjörn – „Það var talað að Kolbjörn væri í þingum við Þórdísi.“ (5)

a. Einkenni: Ungur, nýtekinn við föðurarfi. Hefur snúið sér til Þorbjarnar?

b. Stuðningsmenn: ?Þorbjörn súr?

c. Andstæðingar: Þorkell, Hólmgöngu-Skeggi, ?Gísli?

3. Aðdáandi: Hólmgöngu-Skeggi – „mælir til mægða við Þorbjörn ...“ (5)

a. Einkenni: Miðaldra að minnsta kosti, á uppkomna syni; snýr sér til Þorbjarnar

b. Stuðningsmenn: Þorkell

c. Andstæðingar: Þorbjörn súr, Gísli, Kolbeinn.

Staða konunnar í samfélagi sögunnar er sjálfgefið umræðuefni. Velta mætti vöngum yfir:

· hvernig slúður hefur áhrif á atburðarás og hverjir óttast að það rýri félagslega stöðu sína og fjölskyldunnar.

· hvernig ástamál Þórdísar snúast upp í valdabaráttu bræðranna Gísla og Þorkels.

· að hvergi kemur fram að Gísli, Þorkell og Þorbjörn spyrji Þórdísi álits á þeim málum sem hana varða.

· að sögumaður víkur aldrei orði að tilfinningum Þórdísar til aðdáenda hennar og nefnir hvergi hvernig henni hafi líkað framganga föður síns og bræðra. 

Spurningar nr. 2

1. Hvernig lýsir sögumaður Þorkeli, Gísla og Ara þegar hann kynnir þá til sögu?

2. Hvaða upplýsingar fá lesendur í kaflanum um Þórdísi Súrsdóttur?

3. Hvers vegna á Þorbjörn bágt með að þola að menn slúðri um heimsóknir Bárðar til Þórdísar?

4. Hvað á Þorbjörn  við þegar hann segir „að þá mundi eigi vel gefast“ ef Ari væri heima?

5. Finnst ykkur Gísli sanngjarn þegar hann heggur Bárð fyrirvaralaust?

6. Finnið dæmi í kaflanum um að sögumaður skýri atburðarás.

7. Finnst ykkur Þorkell sanngjarn þegar hann hvetur Skeggja til hefnda eftir Bárð?

Hver er það sem hann vill að Skeggi komi fram hefndum á?

8. Hvers vegna er Gísli að skipta sér af því hvort Kolbjörn fer til hólms?

9. Af hverju fer Gísli út í Söxu þegar Kolbjörn vill ekki fara?

10. Hvers vegna haldið þið að Skeggi skori Kolbjörn á hólm en ekki Gísla en kjósi að ná sér niðri á þeim báðum með níði?

11. Af hverju haldið þið að Þorkell fari aftur heim þegar Gísli er búinn að höggva fótinn undan Skeggja?

3. kafli – spurningar nr. 3

Átök í Noregi ná nú hámarki en þessu sinni verður öll fjölskylda Þorbjarnar fyrir árás vandalausra. Til greina kæmi að ljósrita frásagnirnar af Gissuri í sýrukerinu á Flugumýri (Sturlunga II 1988:  ) og flótta Kára úr Njálsbrennu (Íslendinga sögur I 1987: ), láta ákveðna nemendur tileinka sér þær heima og endursegja bekkjarfélögum sínum áður en farið er yfir kaflann. Í framhaldi af því gætu kennarar:

· fjallað um brennur sem illa séðar hefndaraðgerðir bæði í heiðnum og kristnum sið.

· útskýrt fyrir nemendum hvernig sömu eða áþekkir efnisþættir, frásagnareiningar og minni koma aftur og aftur fyrir í Íslendinga sögum rétt eins og í ævintýrum. 

Spurningar nr.3

1. Hvers vegna vilja synir Skeggja kúga Kolbjörn til að taka þátt í aðförinni að heimilisfólki á Stokkum?

2. Finnst ykkur Kolbjörn maður að minni er hann lætur hafa sig til að brenna Þórdísi og fjölskyldu hennar inni?

3. Hvers vegna selur fjölskylda Þorbjarnar lönd sín og kaupir sér skip?

4. Eru synir Hólmgöngu-Skeggja stöndugir menn og voldugir? Rökstyðjið svarið!

5. Hvers vegna er tekið fram hversu marga menn Gísli og Þorkell vega?

4. kafli – glæra 11+ spurningar nr. 4
Eftir hin miklu átök sem á undan eru gengin ríkir nú lygna í frásögninni. Kaflinn gefur tilefni til að ræða sérstaklega um kynningar persóna í Íslendinga sögum; hvers vegna persónur eru stundum kynntar nokkru áður en þær koma til sögu; hvernig gert er ráð fyrir að lesendur þekki ættir sem á er minnst og annað í þeim dúr. Einnig má minna nemendur á að Þorbjörn súr er kominn af ættum héraðshöfðingja í Noregi en kemur nú til lands þar sem hann og fjölskylda hans þarf ekki aðeins að verða sér úti um jarðnæði og koma sér upp húsum, heldur einnig að tryggja sér sæmilegan sess í hinu nýja samfélagi.

Spurningar nr. 4

1. Þegar þið eruð að segja félögum ykkar frá einhverjum krökkum sem þeir þekkja ekki, hvernig farið þið að? Notið þið svipaðar aðferðir og í Íslendinga sögunum (t.d. „Hún á heima í Árbænum, í blokkinni á móti bensínstöðinni – pabbi hennar er bílstjóri“) eða aðrar og þá hverjar?

2. Hvers vegna er tekið fram að Þorkell auðgi hafi fyrstur virðingarmanna farið til skips?

3. Hugleiðið setninguna „Þar gerði Gísli bæ og búa þar síðan.“ Hvað er ósagt sem lesendur kunna að hnjóta um?

5. kafli – glæra 12 + spurningar nr.5
Þegar búið er að huga að ættum Þórsnesinga liggur beint við að segja nemendum frá hversu mikilvægu hlutverki veislur og gjafir virðast hafa gegnt í hinu fábreytta íslenska samfélagi að fornu, til að styrkja félagslega stöðu manna og viðhalda henni. Þorkell auðgi gegnir m.a. því hlutverki í sögunni að kynna Súrssyni fyrir fyrirmönnum. Þegar Gísla og Þorkeli er boðið til veislu í Þórsnesi sem fylgdarmönnum hans fá þeir félagslega viðurkenningu, ekki aðeins heimboðið heldur og „góðar gjafir“. Seinna nýta þeir tækifærið til að endurgjalda gjafirnar og sýna rausn sína er þeir bjóða Þorsteinssonum heim, rétt eins og virðingarmaðurinn Þorkell auðgi. Veisla þeirra bræðra styrkir stöðu þeirra umtalsvert í hinu nýja samfélagi er Þorgrímur fær augastað á Þórdísi, trúlofast henni og giftist – og einn af fáum goðorðsmönnum landsins tengist fjölskyldunni.

Spurningar nr. 5

1. Hvers vegna eru Súrssynir tilbúnir að láta Þórdísi fá Sæból í heilu lagi í heimanmund og standa í því að reisa sjálfum sér nýjan bæ?

2. Af hverju haldið þið að tekið sé fram að allir Haukdælir hafi verið í litklæðum?

6. kafli + spurningar nr. 6

Gott er að færa þennan kafla í leikgerð. Fara má yfir atriði sem þessi með nemendum:

· hvernig gera má fáorða frásögn leikræna (t.d. „Nú sitja þeir við drykkju ...“; „Nú finnst mönnum orð um hver skrautlegur flokkur þeirra var“)

· hvernig færa má óbeina ræðu í beina (t.d. „og spyr Þorgrímur ef ...“)

· hvernig unglingar geta sniðið textann að eigin tungutaki.

· hvernig forspá af því tagi sem Gestur setur fram orkar á áhorfendur eftir því hvernig hún er mælt af munni fram – og hvað þarf til svo að hún veki ugg og spennu.

Spurningar nr. 6

1. Hvað segir það ykkur um Haukdæli að þeir sitja og drekka í stað þess að vera viðstaddir dóma?

2. Af hverju rjúka þeir til þegar Arnór gagnrýnir þá?

3. Hvernig orkar yfirlýsing Þorgríms goða á ykkur er hann segir: „og skal ekki eftir liggja ...“ o.s.frv.? Þykir ykkur hann:

hjálpsamur?

montinn?

hrokafullur?

4. Hvaða skoðun hefur Þorkell auðgi á Haukdælum?

5. Hver á hugmyndina að fóstbræðralagi Haukdæla?

6. Hvers vegna haldið þið að Þorgrímur kippi að sér hendinni? Getur verið að honum þyki standa ógn af Gísla?

7. Hvaða afleiðingar hefur það fyrir Gísla að hann hafnar fóstbræðralagi við Þorgrím?

7. kafli + spurningar nr. 7

Þar eð aðferðin við víg Austmannanna er áþekk þeirri sem síðar er beitt við víg Vésteins er ástæða til að festa nemendum vel í minni að hér birtist Þorgrímur sem vígamaður er kann að munda spjót og er að auki lagið að fara svo hljóðlega að sofandi menn vakni ekki.

Spurningar nr. 7

1. Hvers vegna vekur Þorgrímur Þórarin með spjótskaftinu áður en hann vegur hann?

2.  Hvaða menn umgangast Þorgrímur og Þorkell í Noregi?

8. kafli + spurningar nr. 8

Hér er tilvalið að ræða við nemendur um tákn –  þ.e. fyrirbæri sem standa fyrir annað og meira en sjálft sig . Það má gera á einfaldan hátt, t.d. með því að sýna þeim fram á að þeir eru vanir því að lesa úr táknum af ýmsu tagi. Sem dæmi mætti taka:

landabréf – sem líkist hlutnum sem það stendur fyrir.

umferðarljós – þar sem venja segir til um að rautt merkir ,stansið‘, grænt merkir ,gangið/hjólið/akið ‘ o.s.frv.

spor í snjó – sem benda á þann sem gengið hefur (kött, mann o.s.frv.)

bókstafi á blaði – þar sem venja ákveður hvernig lesið er úr táknunum.

Þá má segja nemendum frá að tákn eins og peningurinn sem Gísli smíðar eru alþekkt frá fornu fari og gegndu bæði hlutverki tryggðapanta hjá elskendum og jarteinar eða sannindamerkis, t.d. þegar menn fluttu boð frá einum til annars. (Ekki er ýkja langt síðan einhver póstlisti auglýsti hjarta í tveimur hlutum og hvatti unglinga til að kaupa það ...)

Spurningar nr. 8

1. Hvers vegna haldið þið að Gísli kjósi að fara til Danmerkur fremur en vera um kyrrt í Noregi?

2. Er virðingarmunur á þeim mönnum sem Þorkell og Þorgrímur umgangast í Noregi og félaga Gísla og Vésteins í Danmörku?

3. Hvaða skýringu má finna á því að Gísli biður Véstein um að fara aldrei frá Íslandi án hans leyfis ef hann komi heilu og höldnu aftur til heimahaganna?

4. Hvers vegna smíðar Gísli tvískipta peninginn? Við hvað er hann eiginlega hræddur?

5. Hefur áður komið fram að Gísli fáist við smíðar? Ef svo er þá hvar og hvenær?

9. kafli + spurningar nr.  9

Víða í Gísla sögu eru spaugilegar frásagnir sem vert er að gera nokkuð úr í kennslu. Þessi kafli hentar eins og ýmsir aðrir vel til leikgerðar. Þegar fjallað er um hann mætti líka segja nemendum frá því að oftar en einu sinni komi fyrir að Íslendinga sögurnar sýni karla, sem teljast garpar og hetjur, í neyðarlegu ljósi. Frásögnin af Þorkeli, sem nennir ekki að vinna en spókar sig heima í leti, leggur sig eftir matinn og liggur svo á hleri þegar konurnar eru á tali, á sér t.d. „systurfrásögn“ í Njálu þar sem kempan Gunnar getur ekki stillt sig um að hlera við dyngju Hallgerðar. (Íslendinga sögur I 1987:    ). Nemendur geta leikið sér að því að sjá einhverja virta karla í nútímasamfélagi í hlutverki Þorkels – dormandi heima eftir matinn og á skráargatinu til að missa ekki af neinu þegar saumaklúbbur er hjá konunni ... 

Nauðsynlegt er eflaust að skýra fyrir nemendum að enda þótt Ásgerður játi ekki að hún hafi staðið í ástasambandi við Véstein, gefa orð Auðar „Því fylgdu öngvir mannlestir...“ o.s.frv. til kynna að Ásgerður og Vésteinn hafi sængað saman eftir að Ásgerður var gefin Þorkeli. Gott er og að sýna nemendum hvernig hliðstæður og andstæður eru nú óðum teknar að rísa bæði í persónusköpun og samskiptum persóna. Til dæmis mætti bregða upp yfirliti af þessu tagi og biðja þá um að bæta í dálkana strax og  ekki síður er á söguna líður:


Sömuleiðis mætti teikna ástarþríhyrninga eins og þessa til að skýra tilfinningatengsl persónanna og einnig mætti gera þeim grein fyrir hversu ólíkt samband Auðar og Gísla er sambandi Ásgerðar og Þorkels með mynd eins og þessari:



Að endingu mætti fjalla um sköp eða örlög og gera nemendum grein fyrir að sagnaritarinn er kristinn og Gísli búinn að láta af heiðni – þegar hér er komið sögu –  þannig að orðalagið „mæla verður einhver skapanna málum“ vísar ekki endilega til örlaganorna við tréristur heldur kannski til þeirra örlaga sem guð allsherjar skapar mönnum, sé það ekki einfaldlega notað í merkingunni ,það hlaut að fara svona‘. 

Spurningar nr. 9

1. Hvað er líkt og hvað ólíkt með utanlandsferðum og heimkomu Gísla annars vegar  og Þorkels og Þorgríms hins vegar?

2. Hvaða „manns bana/eins eða fleiri“ á Þorkell við í vísunni sem hann kveður?

3. Hvort finnst ykkur hafa meiri áhrif á gang mál í sögunni „kvennahjal“ eða viðkvæmni karla fyrir umtali?

4. Má vera að Þorgrímur hafi ekki viljað verða fóstbróðir Vésteins af því að hann hafi sjálfur ætlað sér Auði fyrir konu og reiðst er Gísli fékk hennar?

5. Finnst ykkur sanngjarnt að Þorkell dragi einvörðungu ályktanir af samtali Auðar og Ásgerðar en spyrji Ásgerði ekki nánar um málavexti?

6. Hvað á Þorkell við er hann segir „Engar eru sóttir á mér ... en sóttum verra er þó.“?

10. kafli – spurningar nr. 10

Í framhaldi af viðskiptum Ásgerðar og Þorkels má leggja áherslu á hvernig persónur lýsa sér sjálfar með orðum sínum, gerðum og breytni, og hvernig lesendum er ætlað að túlka og leggja mat á hegðan þeirra – rétt eins og þegar þeir fylgjast með persónum í kvikmynd. Hvernig túlka nemendur t.d. orð Þorkels við Gísla, þegar hann lýsir því yfir að hann vilji flytjast frá Hóli? Hvaða sögu segir það um lyndiseinkunnir hans að hann lætur sem aðalástæðan sé sú að hann sé Gísla til byrði?

Við brottflutning Þorkels breytist félagsleg staða Gísla mjög;  Þorkell slítur ekki aðeins félagi við hann heldur sest að á heimili Þorgríms goða, sem Gísli hefur fyrr lent upp á kant við. Helstu persónur sem birtust í 5. kafla sem fjölskylduheild er mátti lýsa svo:




Heildin sundrast nú endanlega en upp rísa tvenndir mága:

Þorkell – Þorgrímur ~ Gísli – Vésteinn.

Gott er þá að láta nemendur hugleiða allar þær tvenndir sem fyrr hafa birst í sögunni.

Mikilvægt er að vekja athygli á setningunni „En Gísli lét af blótum síðan hann var í Vébjörgum í Danmörku“. Hetjan kastar sýnilega heiðinni trú af því að hún kynnist kristni (Vébjörg var þekktur kirkjustaður að fornu) en hún lætur þó ekki af veislum um veturnætur enda hefur hún brýna þörf fyrir félagslegan stuðning eftir að Þorkell er farinn.

Spurningar nr. 10

1. Hvers vegna getur Þorkell ekki hugsað sér að búa lengur á Hóli?

Er hann með samviskubit af því að hann hefur ekki sinnt búskapnum með Gísla?

2. Hverjir eru Bjartmarssynir, „mágar“ Gísla?

3. Hvers vegna hafa skyldmennin á Hóli og Sæbóli ekki sameiginlega veislu?

4. Af hverju vill Gísli ekki að Vésteinn komi til veislunnar?

11. kafli – spurningar nr. 11
Hér gefst gott tækifæri til að skýra fyrir nemendum hvernig spenna er byggð upp í frásögninni. Bregða má upp staðreyndum og spurningum sem þessum og biðja þá um að auka við þær:



Jafnframt má þá víkja enn að stigmögnun átaka og huga að hvort nemendur hafa það hugtak á valdi sínu. Einnig má nefna að í kaflanum fer tvennum sögum fram. Fyrst er fylgst með athöfnum manna á Sæbóli en sjónum beint að Hóli eftir athugasemdina: „Nú verður þar að hvílast.“ (18)

Spurningar nr. 11

1. Hver eru þessi Grásíðubrot sem Þorgrímur smíðar spjót úr?

2. Af hverju kallar Önundur í Meðaldal Gísla á eintal til að segja honum að Vésteinn sé kominn? Hefur hann gilda ástæðu til þess? Rökstyðjið svarið.

3. Hafið þið e-n tíma geymt e-ð í knýtiskauta?

4. Við hvaða aðstæður höfðu Gísli og Vésteinn ákveðið að senda á milli sín peningshlutana tvo sem Gísli smíðaði?

12. kafli + spurningar nr. 12

Hina grátbroslegu frásögn af húskörlunum tveimur sem höggvast á með amboðum við upphaf kaflans má nýta á ýmsa vegu. Minna má á „manninn með ljáinn“ og segja sem svo að frásögnin sé táknrænn fyrirboði atburða í næstu köflum; spaugileg smámynd sem boði aðra stærri og hrottalegri. Þar með gefst líka kostur á að ræða um fyrri fyrirboða í sögunni. En vert er einnig að tæpa á hversu kaldhæðnislegt það er að einmitt Vésteinn skuli sætta húskarlana og koma í veg fyrir að þeir vegi hvorn annan. Ekki líður á löngu þar til hann hefur viðvörun Gísla að engu og ríður heim að Hóli á vit dauða síns, kannski af þeirri ástæðu að sjálfur er hann ekki tilbúinn til að hopa af hólmi fyrir hugsanlegum óvinum sínum. En vera kann og að hann taki meira mark á hinni táknrænu „bók náttúrunnar“ en peningi Gísla af því að hann telji hana birta vilja ærði máttarvalda.

Þríteknar viðvaranir, er Vésteinn fær á leið sinni, kalla á að rætt sé um þrítölu í sögunni en ástæða er og til að vekja nemendur til umhugsunar um hve skopið er gjarna nærri,  líka þegar háalvarlegir atburðir eru í aðsigi. Velja má tvo nemendur til að leika í sætum sínum orðaskipti Rannveigar og Geirmundar og aðra tvo til að ,spinna‘ samtal Auðar og Rannveigar – án undirbúnings.

Spurningar nr. 12

1. Hvers vegna haldið þið að þriðja viðvörunin, sem Vésteinn fær á leið sinni frá Gemlufallsheiði að Hóli, sé aðeins öðruvísi orðuð en hinar?

2. Hvað haldið þið að orðið ,heimskur‘ hafi merkt í upphafi? Lítið í Íslenska orðsifjabók á bókasafninu og athugið það!

3. Hvers vegna fer Vésteinn ekki með Gísla á Sæból til að afhenda Þorkeli gjafirnar sem hann hefur komið með frá útlöndum?

4. Af hverju vill Þorkell ekki þiggja gripina? Hvað á hann við með orðunum „Eigi eru launin sýnni en svo“?

13. kafli — glæra 13 + spurningar nr. 13
Draumar Gísla vitna um tvenndarhugsunina sem einkennir söguna alla eins og minnst er í útgáfunni 1999 (xv). Sjálfsagt er að víkja að því efni en þá ekki síður að draumum og draumatrú fyrr og nú. Þá má tæpa á hvernig draumar eru nýttir í íslenskum miðaldasögum til að skapa spennu, gera lesandann gagnrýninn á persónur, segja fyrir um hvað verða vill og jafnvel til að kveða upp siðferðisdóma yfir persónunum (sbr. Íslendinga sögu Sturlu Þórðarsonar). Kennarar gætu hugsanlega nýtt sér upplýsingar af þessu tagi í umræðuna: 
Lærðir miðaldamenn skipuðu draumum eftir stigveldi í háa drauma og lága. 
Þeir greindu milli andstæðna eins og sannra drauma og ósannra, guðlegra og djöfullegra. 
Draumar gátu að þeirra viti veitt aðgang að æðri sannindum og miðlað siðferðilegum boðskap en þeir kunnu líka að vitna um líðan dreymandans, gátu stafað af því að eitthvað var í ólagi með meltinguna hjá honum eða að hann var uggandi um framtíð sína og hag eða annað í þeim dúr. 
Ósjaldan voru draumar þó taldir vera einhvers konar millistig milli hins háa og lága. Þeir gátu þá verið hvorttveggja í senn sannir og skáldaðir og falið í sér opinberun en þá þannig að hún krafðist túlkunar. (Sjá: Bergljót S. Kristjánsdóttir. 2000. Hinn seki túlkandi. Rit Guðfræðistofnunar. Reykjavík [in spe])
Í 13. kafla skiptir mestu að lesendur fá ekki að vita — að sinni — hvað Gísla dreymdi og að hann neitar að láta nokkuð uppi um það. Það kallar á vangaveltur um trú manna á mátt orðsins en ekki síður um ábyrgð þess sem skal meta hvort það er til góðs eða ills að skýra frá efni drauma, að veita öðrum innsýn í það sem aðeins hefur verið í vitund eins. Sömuleiðis má víkja að hvernig persónurnar glíma nú hvað eftir annað við tákn (peninginn, náttúruna, drauma) og standa uppi sem túlkendur.
Vert er að benda nemendum á stigmögnunina sem felst í hörðum draumförum Gísla tvær nætur í röð og vígi Vésteins hina þriðju. Vekja má athygli þeirra á að úrhellið er unnt að túlka á tvo vegu: Sem gerningaveður er Þorgrímur nef hefur magnað eða sem kristilegt táknmál, þ.e. einhvers konar syndaflóð. Sömuleiðis má þá leiða huga þeirra að vatninu á jörðu niðri sem var lykilatriði í 12. kafla og vatninu af himnum ofan sem nú veldur því að allir heimamenn Gísla rísa úr rekkju og ganga úr húsi nema Vésteinn, Auður og Þórður.
Sjónarhornið í frásögninni af vígi Vésteins er og mikilsvert: Sögumaður tekur sér stöðu við rekkju hans og horfir þaðan á hinn óþekkta gest er gengur inn ,hljóðlega‘; síðar færist sjónarhornið og skyggnst er inn í huga Vésteins: „Eigi finnur hann fyrr en hann er lagður spjóti . . .“ (21). Ekki væri úr vegi að láta nemendur glíma við að lýsa komu gestsins og vígi Vésteins frá öðru sjónarhorni:
Þórðar huglausa
Vegandans sjálfs
Auðar 
Með þeim hætti má vekja umræður um hvort hugsanlegt er að Auður og Þórður viti hver rekur spjótið í brjóst Vésteins — enda ekkert sagt um hvort Þórður er vakandi þegar atburðurinn verður.
Með kortinu af Hóli og Sæbóli (glæra nr. 13) má gera nemendum grein fyrir ýmsu er lýtur að staðháttalýsingum sögunnar:

1. Lýsingar á staðháttum koma mjög vel heim og saman við veruleikann utan 
sögunnar.
2. Örstutt er milli Sæbóls og Hóls.
3. Sæból er á sléttlendi en Hóll stendur, eins og nafnið bendir til, á hól ögn ofar í sama túni og sér þaðan til allra bæja í Haukadal. 
4. Lækurinn sem lýst er í sögunni féll á þann veg sem þar segir fram yfir miðja 20. öld.
5. Nefstaðir stóðu niðri við á heldur innar í dalnum en Hóll.
Þegar nemendur eru búnir að glöggva sig á aðstæðum í Haukadal gæti verið gott að láta þá fá blöð þar sem nefnd væru nöfn þeirra þriggja manna sem líklegast má kalla að hafi vegið Vésteinn (Yfirlitsverkefni nr.1). Nemendur fengju það hlutverk að finna rök er mæltu með (og móti) hver hinna þriggja væri vegandinn og ættu þá bæði að taka mið af þessum kafla og þeim sem á undan eru gengnir. 
Sjálfsagt er að láta nemendur ræða viðbrögð Auðar er hún uppgötvar að Vésteinn er dáinn. Bregst hún við sem raun ber vitni af ást á Gísla? Er hún að reyna að hafa vit fyrir honum? Vill hún hindra frekari blóðsúthellingar innan ættarinnar? Kennir hún sjálfri sér um fall Vésteins? Spurningar af þessu tagi er þarft að tengja stöðu kvenna á sögutíma (og ritunartíma sögunnar) — og láta nemendur taka vel eftir hvenær og hvernig konur í sögunni hafa eða reyna að hafa áhrif á gang mála.
Til eru þeir (sjá: Valentin 1993) sem hafa haldið því fram að viðbrögð Gísla eftir víg Vésteins og för Guðríðar að Hóli afhjúpi hver sé morðingi Vésteins. Það geti ekki verið annar en Þorkell af því að Gísli þekki Grásíðubrotin — sem hann viti að Þorkell geymir — heimti að taka spjótið úr sárinu og feli það óðara; sömuleiðis sé Þorkell nefndur síðastur þegar Guðríður kemur að Hóli og athygli sé þannig sérstaklega beint að honum. Við þetta má bæta að Þorgrímur goði hefur smíðað spjót úr Grásíðubrotum; Þorgrímur nef hefur hugsanlega magnað upp óveður — og þá er ekki óeðlilegt að gera ráð fyrir því að Þorkeli hafi verið ætlað hlutverk hefnandans (sbr. t.d. Hermann Pálsson 1975). Gegn slíkum rökum má tefla öðrum: Gísli kýs að taka spjótið úr sárinu af því að hann vill hefna Vésteins og hann setur það á vísan stað svo að það sé tiltækt til brúks síðar. Þegar Guðríður kemur að Hóli eru þrír menn settir í brennidepil og allir vopnaðir: Þorgrímar tveir og Þorkell. Grun er markvisst beint að fleiri en einum.
Spurningar nr. 13

1. Hvernig má túlka/skýra rigninguna sem fellur á Hól nóttina sem Vésteinn er drepinn? Nefndu fleiri skýringar/túlkanir en eina. 
2. Hvað merkja orðin sem Vésteinn segir á banastundinni: „Hneit þar“ (21) ?
3. Kannt þú einhver önnur fleyg andlátsorð?
4. Hvers vegna biður Auður Þórð huglausa að taka spjótið úr sárinu? 
5. Hvers vegna biður Gísli Þórð að láta spjótið vera?
6. Hvað er átt við þegar sagt er að Gísli hafi búið um lík Vésteins „eftir þeirri siðvenju er þá var í þann tíma“ (22)?
7. Á för Guðríðar að Sæbóli sér einhverja hliðstæðu fyrr í frásögninni og þá hverja?
8. Hvers vegna sitja menn á Sæbóli vopnaðir í morgunsárið í stað þess að fá sér árbít?
9. Þorgrímur talar fagurlega um Véstein og býðst til að koma með menn sína og hjálpa til við að heygja hann. Hvernig skiljið þið orð hans? Er hugsanlegt að þau séu tvíræð? 
14. kafli — glæra 13 + spurningar nr. 14
Á kortinu af Hóli, Sæbóli og Seftjörn má sjá hvar Vésteinn er heygður. Undirbúa má nemendur undir það sem síðar verður með því að benda þeim á að dálítil brekka eða slakki er fyrir ofan seftjörnina, hæst þeim megin sem leikar fóru fram á ísi.
Orð Þorgríms um helskóna kalla á að fjallað sé um tvíræðni og þá gerð úrdráttar sem nefnist að tala undir rós. Ágæt aðferð gæti verið að láta nemendur spreyta sig á að beita þessum stílbrögðum eftir að búið er að skýra þau.

Þarft er líka að ræða nánar um þá ,tísku‘ sem goðinn minnist á. Þá mætti fara með smáþulu sem þessa:
Það er ævaforn siður að binda mönnum helskó þó að ekki fari mörgum sögum af honum í íslenskum heimildum. Talið var að menn ættu langa og stranga för til annars heims — hvort sem það var Hades eða Hel — og þyrftu að vera velskóaðir áður en þeir legðu upp í hana. Siðurinn er þekktur bæði frá Forn-Grikkjum og germönskum þjóðflokkum og í gröfum þeirra hafi fundist skór. Útför hefur líka verið nefnd Helskór (Todenschuh) sums staðar á germanska svæðinu. (sbr. Dag Strömbäck 1952)
Því næst má fá nemendur til að velta vöngum yfir hvers vegna Þorgrímur vill binda helskó á Véstein. Ætlar hann að tryggja að hann verði fljótur í för þar sem ljóst er að hann mun ekki snúa aftur úr Helju? Er hann einfaldlega að lýsa ánægju sinni með fall Vésteins á táknrænan hátt? Eða er hann beinlínis að lýsa víginu á hendur sér?
Með samtali þeirra bræðra Þorkels og Gísla víkur sögunni enn að draumum. Sjálfsagt er að grípa tækifærið og ræða um fylgjur og fylgjutrú við nemendur. Einnig mætti vísa þeim á Íslenzka þjóðhætti Jónasar Jónassonar (1945:415). — Draumur Gísla hefur verið túlkaður á ýmsa vegu. Auk skýringar Thompsons í útg. 1999 (111) má nefna að Hermann Pálsson (1975) telur höggorminn vera táknmynd Þorgríms nefs en varginn táknmynd Þorgríms goða. Meginatriði er hins vegar að Þorkell fær gnótt að hugsa um er Gísli segir honum drauminn. Hann stendur frammi fyrir túlkunarvanda ekki síður en lesendur — en þó er heldur meira í húfi hjá honum ef Gísli kýs að ganga til hefnda!
Fjórðu vísu Gísla má útleggja á fleiri en einn veg ekki síður en draum hans. Hún tjáir sorg hans en einnig samviskubit (sú var tíðin að „komst ei maður á milli“ hans og Vésteins en örlaganóttina á Hóli var reyndin önnur) — loks má skilja hana sem hótun: samviskubitið krefst eftirmála. Rétt er að ræða um þessa vísu við nemendur, þá fimmtu og sjöttu mætti hins vegar endursegja í stuttu máli.
Ítrekaða spurningu Þorkels um líðan Auðar má nýta til að virkja ímyndunarafl nemenda. Hvers vegna spyr Þorkell tvisvar? Er honum svona annt um Auði? Er hann ánægður með að hún fær að þjást? Vill hann vekja athygli á að orð hennar um Véstein og Ásgerði hafi hrundið atburðarásinni af stað? Er hann bara að kvelja Gísla — og minna hann á hvernig Þórdísi leið — af því að nú var vinur hans veginn, líkt og Bárður vinur Þorkels fyrr (sbr. orð hans: „og væri nú svo vel með oss sem þá er best hefir verið“ (25), þ.e. áður en Bárður var veginn)? Er Þorkell að lýsa sök á sig með samtalinu öllu og hinni tvíteknu spurningu?
Hér má nota yfirlitsverkefnið frá síðasta kafla og láta nemendur glöggva sig á hvaða ástæður gætu knúð Þorgrím til að vega Véstein og hvaða ástæður Þorkel.
Spurningar nr. 14
1. Hvað á Þorgrímur við er hann segir: „Eigi kann eg helskó að binda ef þessir losna.“ (23)?
2. Er einhver tvítekning í kaflanum? Hver þá og hvaða hlutverki gegnir hún?
3. Hefur þú lesið einhverjar sögur um fylgjur og þá hverjar? Þekkirðu einhvern sem trúir á fylgjur? Ef svo er — hvernig birtist fylgjutrú hans?
4. Hvernig finnst þér skynsamlegast að túlka draum Gísla?
5. Hvers vegna segir Gísli við Þorkel: „Þetta er vel mælt...“ (25) þegar Þorkell biður hann að láta sem ekkert sé enda þótt Vésteinn hafi verið veginn? Getur verið að hann sé að skopast að bróður sínum?
6. Hvers vegna setur Gísli skilyrði fyrir því sem hann lofar bróður sínum? Hugleiddu skilyrðið og rökstyddu svarið.
15. kafli — glæra 13 + spurningar nr. 15
Í þessum kafla er mest um vert að kennarinn þarf að gera grein fyrir merkingu vísupartanna sem Þorgrímur og Gísli kasta fram og hlutverki þeirra í atburðarásinni. 
Á yfirborðinu er allt með kyrrum kjörum í Haukadal þegar hér er komið sögu og mágarnir eiga saman leika sem ekkert sé. En spenna er greinilega mikil eins og sjá má á því að Gísli mælist til að skipt sé í lið og Þorkell hvetur hann til að spara ekki kraftana í viðureign við Þorgrím — hann etur bróður sínum og mági í reynd saman. Átökum Gísla og Þorgríms er lýst allnákvæmlega og þá lögð áhersla á að sýna að Þorgrímur endar í tvígang á fjórum fótum, eins og Preben Meulengracht Sørensen (1980) hefur bent á. Vísubrotið sem Þorgrímur kastar fram þegar Gísli hefur fellt hann fyrra sinnið er bein ögrun og sumir hafa litið svo á að með því gangist Þorgrímur við að vera vegandi Vésteins (s.st.). Viðbrögð Gísla eru harkaleg; hann svarar með vísuparti sem er tvíræður. Orðið „böllur“ getur sem kunnugt er merkt ,limur‘ ekki síður en ,knöttur‘ og orðið „stallur“ er þekkt í merkingunni ,borð með gati sem mastur á skipi er fellt í‘. Setninguna „Böllr á byrðar stalli brast“ má þá túlka svo: ,limurinn skall á rassinum‘. Þar með er hún níð og vísar til þess hvernig Þorgrímur féll í tvígang jafnframt því sem hún ber á hann ergi (sbr. Sørensen 1980:81-4). Sjálfsagt er að vekja athygli nemenda á að hér er á ferð sama frásagnarmynstur og þegar Gísli og Skeggi áttust við fyrr. En ef til vill átta þeir sig best á hvað um er að ræða ef valdir unglingar úr hópi þeirra eru látnir leika átökin.
Þegar vikið er að haustboðum í Haukadal er vert að minna á að Þorgrímur er goði og þar með ekki aðeins veraldlegur höfðingi heldur og forstöðumaður blóta. Andspænis honum stendur Gísli sem hefur látið af blótum og er réttur og sléttur bóndi í hinum nýju heimkynnum. Þeir takast ekki bara á um styrk heldur líka virðingu og þegar Þorgrímur hefur miður reynir hann að hafa betur á öðrum sviðum: Hann sendir Geirmund eftir reflunum sem Þorkell afþakkaði frá Vésteini. Koma Geirmundar að Hóli afhjúpar hins vegar hve listilega frásögnin er spunnin; hann lætur ekki aðeins vera að skýra Gísla frá því að Þorkell hafi andæft Þorgrími er hann vildi fá reflana heldur spyr hann Gísla líka hvort Þorkeli muni „við engu hætt“ (28) ef hann taki loku frá hurðum á Sæbóli. Fyrr í kaflanum var sitthvað sem benti til að Þorgrímur væri vegandi Vésteins en nú virðist Geirmundur spyrja eins og hann telji Þorkel sekan um verknaðinn . . .
Spurningar nr. 15
1. Hvers vegna vill Gísli að skipt sé í lið í knattleikunum? Sækist hann eftir að etja kappi við Þorgrím?
2. Hvers vegna biður Þorkell Gísla að spara ekki kraftana? Vill hann að komi til frekari átaka með Gísla og Þorgrími?
3. Hverjir eru Þorkatlar tveir sem eru að boði hjá Gísla? Hafa þeir verið nefndir áður í sögunni?
4. Hvað gengur Þorgrími til þegar hann vill fá refla Vésteins fyrir vetrarblótið?
5. Kinnhestar koma oftar en einu sinni fyrir í Íslendingasögum. Þekkir þú nokkurt dæmi annars staðar en úr Gísla sögu? 
6. Hvers vegna spyr Gísli Auði hvort hún vilji lána reflana en hefur síðan svar hennar að engu?
7. Hverju svarar Geirmundur þegar Gísli spyr hann hvort Þorkell hafi viljað að hann sækti reflana? Er svar hans í samræmi við það sem lesendur hafa áður fengið að vita?
8. Hvað hefur Gísli í hyggju þegar hann biður Geirmund að taka lokur frá hurðum á Sæbóli?
9. Við lok kaflans er veðurlýsing. Má finna slíkar lýsingar fyrr í sögunni? Ef svo er, hvaða hlutverki hafa þær gegnt?
16. kafli + spurningar nr. 16
Áður en farið er yfir þennan kafla mætti kalla til þá drátthögustu úr bekknum, 1-3, og fela þeim það verkefni heima að teikna á stórar arkir leið Gísla frá Hóli að Sæbóli, um hús þar og aftur til baka. Þegar þeir hafa lokið verki sínu getur kennari fest teikningarnar upp og rætt við nemendur um hvernig eðlilegast sé að túlka frásögnina. Að því búnu er nauðsynlegt að skýra atferli Gísla áður en hann vegur Þorgrím. Fara má þá leið t.d. að ljósrita 24. erindi í Sigurðarkviðu hinni skömmu og ræða í upphafi tengsl eddukvæða við söguna, ellegar endursegja í stuttu máli frásagnir af Sigurði, Brynhildi og Guðrúnu — í sama skyni. Kennarar verða að gera upp við sig hversu ítarlega þeir vilja kafa í frásögnina af vígi Þorgríms. Gísli er auðvitað að hefna Vésteins og bregðast við frýju Þorgríms fyrr og því er eðlilegt að víkja að stigmögnun. En fræðimenn eru ekki á einu máli um hvernig skýra á að Gísli vekur ekki aðeins Þorgrím — til að vera ekki sá níðingur að vega sofandi mann — heldur einnig Þórdísi og þá með því að taka á brjósti hennar. Theodore M. Anderson (1968) leiddi á sinni tíð rök að því með samanburði við eddukvæði að orðalagið „Hún hugði að hann legði höndina yfir hana.“ (29) væru skrauthvörf fyrir samræði. Flestir munu fallast á rök hans. Sé hins vegar spurt hvers vegna Gísli kjósi að líkja eftir nánum samskiptum milli hjóna verða svör ýmis. Anderson telur vott af afbrýðisemi einkenna atferli Gísla og rekur hann til þess að Auður var kennd við Þorgrím áður en Gísli fékk hennar. P.M. Sørensen (1986) telur hins vegar að Gísli sé að skapa andstæðu við hjúskapareininguna sem varð í rekkju Þorgríms og Þórdísar fáeinum árum fyrr; með níðvísunni um Þorgrím hafi hann hafnað Þorgrími sem mági og því sýni hann nú á táknrænan hátt að hann geti ekki liðið samræði hans og Þórdísar. Eins og nefnt er í inngangi sögunnar 1999 lítur Hermann Pálsson hins vegar svo á að framferði Gísla vitni um girnd hans til Þórdísar, sem lesendur kunni að hafa fengið grun um fyrr (af því að hann beitti sverðinu óspart gegn þeim sem taldir voru í tygjum við hana eða báðu hennar). Eins og vikið mun að seinna, styðja önnur atriði í sögunni skoðun Hermanns — svo ekki sé minnst á að fyrsta setningin sem Þórdís segir snýst um ,hönd á brjósti hennar‘. Hún opnar m.ö.o. í fyrsta skipti munninn þar sem hún er í sviðsljósinu sem kynvera. 
Ástæða er til að benda nemendum á hversu skörulega Þórdís bregst við óðara og hún áttar sig á að Þorgrímur hefur verið veginn — og að við lok þessa kafla skýrir sögumaður beinum orðum fyrir lesendum hvers vegna Gísli kemst undan.
Spurningar nr. 16
1. Hvers vegna heldurðu að nákvæmlega hafi verið tíundað í síðasta kafla hversu margir menn eru að boði á Hóli og nú nefnt hversu margir eru að Sæbóli? Þykir þér vera einhver munur á boðsgestum á hvorum stað um sig?
2. Hvers vegna hefnir Gísli Vésteins nú en ekki fyrr? Reyndu að finna fleiri en eina skýringu á því.
3. Hvers vegna vegur Gísli Þorgrím en ekki t.d. Þorkel eða Þorgrím nef? Reyndu að finna fleiri skýringar en eina á því; hugleiddu hvernig talið er að menn á 10. öld hafi metið ,sæmd‘, ,ætt‘ o.s.frv.
4. Hvers vegna notar Gísli sama vopn og í meginatriðum sömu aðferð og notuð voru við víg Vésteins? Rökstyddu svarið.
5. Hefur sefið á Seftjörn verið nefnt fyrr í sögunni? Ef svo er, þá hvar?
6. Hvaða ungi maður heldur þú að kæfi „hið þriðja ljósið“ (29) á Sæbóli?
7. Berðu saman viðbrögð Auðar þegar Vésteinn var veginn og Þórdísar þegar Þorgrímur var veginn. Hvað þykir þér hvor um sig vilja helst?
17. kafli — glæra 13 + spurningar nr. 17
Vígið á Þorgrími er einhvers konar tilbrigði við frásögnina af Kain og Abel; Gísli ,slær‘ þó ekki ,bróður‘ (fóstbróður og mág) sinn einu sinni heldur tvisvar; í fyrra sinnið bylmingshöggi, í síðara sinnið banvænu (Sjá: BSK. 2000. Hinn seki túlkandi. Rit Guðfræðistofnunar. Rvík. [in spe]). Ljósrita má frásögn biblíunnar af sonum Adams og Evu, drepa á að kristni gegnsýrði hugmyndaheim miðaldamanna og velta vöngum yfir hvernig kristnir miðaldamenn munu hafa metið víg Þorgríms. Sömuleiðis má fjalla um þá erfiðu aðstöðu sem Gísli er í þar sem hann lifir í heiðnu samfélagi en hefur látið af heiðinni trú og benda á að kristni er lítt tekin að marka þanka hans — í 9. vísu hælir hann sér t.d. af því hve marga menn hann hefur vegið.
Lunderni Þorkels er kjörið umræðuefni svo og hliðstæður sem rísa með fyrri frásögnum. 
Spurningar nr. 17
1. Hver er eini maðurinn sem bregst skynsamlega við af boðsgestum á Sæbóli þegar upp kemst að Þorgrímur hefur verið veginn?
2. Hvaða ályktanir draga menn á Sæbóli af því að vegandinn finnst ekki? Hvernig heldur þú að andrúmsloftið hafi verið á bænum?
3. Hvers vegna ýtir Þorkell skóm Gísla undir rekkjuna?
4. Sérðu einhverjar hliðstæður með þessum kafla og köflunum á undan og þá hverjar?
18. kafli — glæra 14 + spurningar nr. 18
Í þessum kafla hafa galdrakindur í frammi kúnstir sínar síðasta sinni í sögunni — í næsta kafla eru þær drepnar; þeim er „eytt úr sögunni“ áður en hið kristna þroskaferli útlagans Gísla hefst (hér haft eftir Þóri Erni Guðmundssyni, leiðsögumanni á Þingeyri). Jafnframt eru þá hinir afdrifaríku leikar þar sem Gísli gengst við sekt sinni rammaðir inn með fjölkynngi— ef svo má að orði komast — seiður Þorgríms nefs er við upphaf kaflans en Auðbjörg setur upp nasirnar og kallar fram snjóflóð við lok hans. Athyglisvert er og að sett er á oddinn að snjó festi ekki á haugi Þorgríms og að menn hafi talið að Freyr vildi ekki að „freri á milli þeirra“ (32). Ágætt er að láta nemendur velta vöngum yfir hvers vegna gert er svona mikið úr heiðinni trú Þorgríms skömmu fyrir og eftir víg hans. Er verið að benda lesendum á að ábyrgð Gísla er önnur en Þorgríms? Er verið að segja að Gísli hafi ,bara‘ drepið heiðingja? Er verið að draga fram hvílíkur framámaður í heiðnu samfélagi Þorgrímur var — og þar með hvaða örlög veganda hans hljóta að vera búin?
Sérstök ástæða er til að ræða hér um leika í sögunni og hvernig hiti þeirra veldur því að fyrri væringar með mönnum magnast. Kappsemi Gísla lýsir tvöföldu óhófi; annars vegar etur hann Þorsteini gegn Berki; hins vegar getur hann ekki stillt sig um að guma af vígi Þorgríms. Til að nemendur skilji hvers vegna vísa Gísla hefur þau eftirmál sem raun ber vitni, má bregða upp glæru 14 með skýringartilgátu. Þá má ræða kveðskapinn og spyrja sem svo: Er framkoma Gísla siðleg, sem bróður og manns sem hneigst hefur til kristinnar trúar? Hér sem víðar hlýtur það að ráðast af bekknum sem í hlut á hversu nákvæmar skýringar verða. En kennurum til glöggvunar skal hér nefnt að líta má svo á að Gísli treysti á að hann komist upp með orðanna hljóðan enda þótt hugsunin að baki þeim og verknaðurinn sem þau lýsa sé ekki sæmandi kristnum manni. Þar með sýnir hann að hann horfist ekki í augu við að „bókstafurinn deyðir en andinn lífgar“ (2.Kor. 3.6) en þau orð Páls postula voru lykilsetning í kristinni kenningu á miðöldum.(Sjá nánar: BSK 2000. Hinn seki túlkandi. Rit Guðfræðistofnunar. Rvík. [in spe]) Í ofanálag má velta fyrir sér hvort framganga Gísla vitni um ofdramb — hann telji konur ekki færar um að skilja kveðskap hans, þ.á m. Þórdísi.
Spurningar nr. 18
1. Hvers vegna er tekið fram að Börkur gefi mörgum „vingjafir“ í erfidrykkju Þorgríms?
2. Hvaða hlutverki heldur þú að það gegni í frásögninni að Börkur fær Þorgrím nef til að seiða seið „að þeim manni yrði ekki að björg, er Þorgrím hefði vegið...“ 
3. Hvað verður um Börk að lokinni erfidrykkjunni?
4. Hvað var sonur Þórdísar og Þorgríms heitinn? En hvað var hann seinna kallaður og af hverju?
5. Endursegðu vísu Gísla í stuttu máli. 
6. Finnst þér seiður Þorgríms nefs skárri en kúnstir Auðbjargar? Ef svo er, þá hvers vegna?
7. Hvað hefur Gísli vegið/sært marga af þeim mönnum sem fellt hafa hug til Þórdísar?
8. Hvers vegna haldið þið að hann hafi gengið svo harkalega fram?
9. Hvernig haldið þið að konu líði sem býr við að bróðir hennar vegur hvern aðdáanda/ástmann hennar á fætur öðrum?
19. kafli — yfirlitsverkefni nr. 2 + spurningar nr. 19
Þennan kafla má láta nemendur sviðsetja, a.m.k. fyrri hluta hans. Gott getur verið að láta þá fá blað sem þeir eiga að fylla út þar sem fram kæmi samanburður á Gísla og Þorkeli (yfirlitsverkefni nr. 2).
Hafi kennarar minnst á tengsl eddukvæða og Gísla sögu fyrr gefst kostur á að ítreka þau með því að endursegja í stuttu máli frásagnir af Guðrúnu Gjúkadóttur, bræðrum hennar og Atla. Í framhaldi af því má láta þá hugleiða stöðu Þórdísar og líðan sem eiginkonu Þorgríms og systur Gísla; kenndir hennar, þá árekstra sem hljóta að rísa innra með henni vegna sæmdarkrafna samfélagsins o.s.frv. 
Spurningar nr. 19
1. Hvers vegna heldur þú að Gísli drepi Þorgrím nef ekki fyrr en hér er komið sögu?
2. Hvers vegna efast Börkur um að Þórdís segi honum satt um vísu Gísla? Hefur hann einhverja ástæðu til að ætla að henni sé í nöp við Gísla?
3. Berðu framkomu Barkar við Þórdísi í kaflanum saman við framkomu Gísla við Auði og Þorkels við Ásgerði. Hvað er líkt og hvað ólíkt?
4. Hefur aldrei hvarflað að Gísla að Þórdísi hafi þótt miður hversu ótrauður hann hefur verið að vega/særa þá menn sem hún ann eða girnast hana? Rökstyddu svarið.
5. Hvers vegna vill Þorkell ekki veita Gísla nema takmarkaða hjálp og hvers vegna fær það á Gísla? Gat hann átt von á einhverju öðru?
6. Hvar sest Þorkell að þegar hann flytur úr Haukadal?
7. Finnurðu einhverja tvítekningu í kaflanum og þá hverja?
20. kafli — glæra 15 + spurningar nr. 19
Þar eð fyrri hluta sögunnar er nú lokið er rétt að víkja lítillega að byggingu hennar. Bregða mætti upp glæru 15 þar sem dregin er mynd af henni eins og í formála útgáfunnar frá 1999 og í kjölfarið mætti tæpa á þeim byggingarþáttum sem kennari kýs að setja á oddinn, t.d.:
þrítekningu
tvenndum eða tvenndarpörum
hliðstæðum ~ andstæðum
stigmögnun
forspá
Sömuleiðis er þarft að ræða hér hversu ókristileg hegðan Gísla er þegar hann fórnar Þórði huglausa til að bjarga eigin skinni — en þá um leið hvernig skop og alvara fléttast saman í frásögninni. Benda má nemendum á hvernig biblían endurómar í þessum kafla: Þegar upp hefur komist um Gísla felur hann sig í limi trjáa líkt og Adam og Eva í Paradís eftir að þau höfðu etið af eplinu (sjá: BSK. 2000. Hinn seki túlkandi. Rit Guðfræðistofnunar. Rvík [in spe].
Spurningar nr. 20
1. Hvers vegna selur Gísli land sitt jafnskjótt og Börkur býr mál á hendur honum?
2. Er eitthvert atriði sem kom fyrir í 19. kafla endurtekið í þessum? Ef svo er, hvers vegna er það endurtekið?
3. Hvernig finnst þér Gísli koma fram við Þórð huglausa?
4. Hvað á Steinn við þegar hann segir „heldur ógreiðfært um skóginn“?
5. Hvaða hlutverki gegnir Þorgrímur austmaður í frásögninni?
6. Hvað vegur Gísli marga menn í fyrstu viðureigninni við Börk og menn hans?
7. Hvers vegna er tekið fram að Börkur og menn hans hafi ekki tekið neitt fé á Hóli? Hvernig lýsir það þeim, hverju skiptir það Gísla?
8. Er eitthvað í kaflanum sem bendir til þess að Gísli sé drambsamur?
21. kafli — spurningar nr. 21
Jafnskjótt og Gísli er dæmdur í útlegð kann að vera gott að afhenda nemendum yfirlit yfir útlegðarár hans. Það gæti litið út svona:
Útlegðarár Gísla


Tími

Staður



Tíðindi

	bls. 40
	3 vetur 
(og sumur)
	í Geirþjófsfirði með Auði stundum með Þorkeli Eyjólfssyni
	Tíðindalaust.

	bls. 40-43
	3 vetur 
	um allt land að leita liðsinnis höfðingja (tvö sumur sennilega í Geirþjófsfirði)*
	Tíðindalaust — nema draumkonurnar kunna að birtast Gísla á þessum árum fyrsta sinni.**

	bls. 41; 44-
45
	1 sumar
	í Geirþjófsfirði með Auði
	Njósnar-Helgi kemur að leita hans — verður var Gísla; Eyjólfur grái kemur við sjöunda mann en finnur Gísla ekki. Helgi sendur aftur í Geirþjófsfjörð og sér þar Gísla. Eyjólfur fer við níunda mann, finnur Gísla ekki; býður Auði fé og hótar að meiða hana. Gísli leitar liðstyrks Þorkels bróður síns að hausti.

	bls. 45
	1 vetur
	í Vaðli hjá Þorgerði móður
Gests Oddleifssonar
	Tíðindalaust.

	bls. 45
	1 sumar
	í Geirþjófsfirði með Auði
	Önnur draumalota.

	bls. 47
	1 vetur
	í Vaðli hjá Þorgerði
	Tíðindalaust.

	bls. 47
	1 sumar 
	í Geirþjófsfirði með Auði
	Gísli fer um haustið síðasta sinni til Þorkels bróður síns — segir fyrir um dauða hans.

	bls. 48-55
	3 vetur
(2 sumur) 
	í Hergilsey hjá Ingjaldi og Þorgerði
(í Geirþjófsfirði með Auði)

	Síðasta veturinn kemur Helgi í vetrarlok/vorbyrjun til eyjarinnar og Börkur í kjölfarið við fjórtánda mann. Gísli leikur fíflið og snýr á Börk; er þó særður og í felum hjá Álfdísi og Ref í hálfan mánuð.*** 

	bls. 55-59
	1 sumar 
	í Geirþjófsfirði
	Synir Vésteins vega Þorkel Súrsson á vorþingi; flýja í Geirþjófsfjörð — Auður liðsinnir þeim og gætir þess að þeir hitti ekki Gísla. Gísli býst til að hefna er hann spyr vígið — en róast.

	bls. 59-75
	2 vetur + 2 sumur
	í Geirþjófsfirði
	Þriðja draumalota. Njósnar-Helgi og Hávarður koma í Geirþjófsfjörð og hlaða vörðu; Hávarður ber burt vörðuna og hræðir Helga. Eyjólfur grái kemur við tólfta mann. Eyjólfur reynir að kaupa Auði til að segja til Gísla; Auður rekur fésjóðinn á nasir hans. Eyjólfur vill drepa hana en Hávarður kemur í veg fyrir það. Auður launar Hávarði liðsinnið allt. Fjórða og síðasta draumalota. Eyjólfur kemur í Geirþjófsfjörð við fimmtánda mann — Gísli er veginn eftir frækilega vörn.


*Þar eð orðið „vetur“ í fornu máli getur merkt hvorttveggja ,vetur‘ og ,ár‘ geta tímasetningar stundum verið túlkunaratriði. Í sögunni er ekki sagt beinum orðum að Gísli hafi verið í Geirþjófsfirði á sumrum en leitað liðsinnis höfðingja á vetrum en í ljósi þess sem síðar er sagt (um veru hans í Geirþjófsfirði og ást hans á Auði) má ætla að svo hafi verið.
**Í sögunni er ekki sagt hvaða haust Gísli segir Auði frá draumkonunum; tímasetningin hér er því túlkun.
***Ekki kemur fram í hvaða mánuði Njósnar-Helgi og Börkur koma til Hergilseyjar en svo er að sjá að Börkur fari á vorþing eftir að hann siglir til eyjarinnar. Því má giska á að hann hafi leitað Gísla í byrjun maí (fíflið étur reyndar ,gras‘ er hann kemur til eyjarinnar — þannig að ekki mun ofsagt af landnytjum í Breiðfjarðareyjum!)
Vísur Gísla í kaflanum er vert að ræða við nemendur einkum með hliðsjón af því að hefndarhugur er í skáldinu og það hneigist til að nýta skáldskapinn til að sverta aðra.
Fylgsni Gísla minna á að útlaginn lifir nú sem dýrbítur utan samfélagsins og verður að sýna slægð ekki síður en rebbi eigi hann að komast af.
Spurningar
1. Hverjir eru Bjartmarssynir, ,mágar‘ Gísla? Eru þeir bræður Auðar?
2. Hvers vegna þora Bjartmarssynir ekki að segja Gísla sekt hans?
3. Hverjir eru „nafnar báðir“ sem talað er um á bls. 40?
4. Hvers vegna vill enginn höfðingi taka við Gísla? Nefndu fleiri skýringar en eina.
22. kafli — glæra 16 + spurningar nr. 22
Kort af Geirþjófsfirði (glæra 16) má nú nýta til að nemendur glöggvi sig á aðstæðum þar. Þá er kjörið að ræða um ýmis sameinkenni Íslendinga sagna og amerískra útlagamynda (t.d. ákveðnar manngerðir eins og ,hausaveiðara‘; þá aðferð að lýsa persónum og atburðum einkum utan frá; ítrekaðar tilraunir til að hafa hendur í hári útlagans þar sem andstæðingarnir eru gjarna sýndir í spaugilegu ljósi o.s.frv.)
Draumvísur Gísla eru misvel varðveittar og sumar leiðréttar. Best er sennilega að kennari dragi fram þau atriði þeirra sem ekki koma fram í lausamálinu og mikilvæg geta kallast, eins og tengslin við Esrabók, sbr. formála útg. 1999 (xxviii).

Spurningar nr. 22
1. Hvernig tengjast þeir Börkur og Eyjólfur grái?
2. Þekkið þið annars staðar að einhverjar persónur sem gegna svipuðu hlutverki og Eyjólfur?
3. Hvað á Gísli margar draumkonur?
4. Hvað einkennir hvora um sig?
23. kafli — glæra 17 + spurningar nr. 23
Sé brugðið upp korti af Breiðafirði og suðurfjörðum Vestfjarða (glæra 17) geta nemendur glöggvað sig á hvaða vegalengd menn Barkar þurfa að fara til að koma skilaboðum til Eyjólfs gráa og hvaða veg Njósnar-Helgi þarf að hlaupa þegar hann er sendur í Geirþjófsfjörð.
Gott er eflaust að víkja aftur að því að flestar Íslendinga sagna miðast við áheyrendahóp sem þekkir til ýmissa nafngreindra persóna. Ein þeirra er Gestur Oddleifsson, sem kemur við margar sögur, og lykilatriði er að móðir hans — þess höfðingja sem var í hópi fyrstu Íslendinga er tók kristna trú — reynist Gísla betur í útlegðinni en flestir aðrir. 
Ummæli Gísla um konur eru forvitnileg: Vitna þau um að hann sé tekinn að meta konur meira en hann hefur áður gert? Benda gerðir hans síðar til þess?
Spurningar nr. 23
1. Hvað er líkt og hvað ólíkt með þessari för Eyjólfs í Geirþjófsfjörð og hinni fyrstu?
2. Hvað hefur Gísli komið oft til Þorkels að biðja hann liðveislu þegar hér er komið sögu?
3. Berðu aðstoðina sem Þorkell veitir Gísla saman við þá sem Þorkell Eiríksson veitir honum.
4. Hvað finnst þér það segja um Gísla að hann endurtekur hvað eftir annað að hann mundi sjálfur koma betur fram við Þorkel — væri hann í vanda staddur — en Þorkell gerir við hann?
24. kafli + spurningar nr. 24
Nú kemur enn í hlut kennara að endursegja drauma Gísla og ræða við nemendur trú miðaldamanna á drauma, einangrun Gísla, sálarangistina sem tekin er að einkenna hann o.s.frv. Í ljósi hins síðasttalda má ræða grimma forspá hans um dauða Þorkels — hann getur ekki stillt sig um að segja Þorkeli að hann muni deyja fyrr en sjálfur hann. 
Stigmögnun í samskiptum þeirra bræðra er auðsæ: Þorkell hefur ævinlega talað við Gísla fyrr en nú ætlar hann ekki að ansa honum þó hann sjái sig um síðir til þess knúinn.
 Velja má nemendur í tvö mælskulið og láta annað liðið mæla Gísla og framkomu hans bót en finna Þorkeli hvaðeina til foráttu; hitt taka afstöðu með Þorkeli og gerðum hans en mæla gegn viðhorfum Gísla og athöfnum.
Spurningar nr. 24
1. Hvernig túlkar þú drauma Gísla í þessum kafla?
2. Hvað heldur þú að Gísli hafi rist á rúnakeflið sem hann kastar inn til Þorkels?
3. Hvers vegna heldurðu að Þorkell gangi út eftir að Gísli hefur fleygt keflinu inn?
4. Hvers vegna telur þú að Gísli sé svo grimmur við bróður sinn að kveða yfir honum dauðadóm?
25. kafli — glæra 17 + spurningar nr. 25
Þar eð útlagasögur í hópi Íslendinga sagna einkennast m.a. af því að útlaginn dvelst lengur eða skemur í eyju, kletti í hafi eða a.m.k. klettóttri eyju, vaknar sú spurning hvernig á því standi. Nærtækasta skýringin er sú að í apókrýfri sögu af Adam og Evu, standa þau í kjölfar syndafallsins hvort á sínum steininum í ánum Jórdan og Tígris til að sýna iðrun sína eftir eplaátið. En einnig má nefna að til eru vinsælar sagnir bæði af heilögum Gregoríusi og Júdasi þar sem þeir sitja á kletti í hafi/vatni til að friðþægja fyrir syndir sínar. Báðir gengu þeir að eiga mæður sínar óafvitandi líkt og Ödípús og báðir lustu þeir félaga sinn líkt og Kain bróður sinn forðum (Júdas sló fyrst líkt og Gísli en drap seinna; Gregoríus sló einu sinni en hafðist ekki frekar að). Sú hliðstæða sem rís með Gísla — í Hergilsey eða seinna á Einhamri — og þeim kumpánum, styrkir hugmynd Hermanns Pálssonar o.fl. um að sagan gefi í skyn að Gísli beri annað en bróðurlegar tilfinningar til Þórdísar. Öðru fremur ítrekar hún þó sekt hans, eins og kristinn sagnritari skynjar hana — og gerir hann að hliðstæðu dýrlings annars vegar og bersyndugs manns hins vegar, þannig að lesendur standa frammi fyrir sambærilegum túlkunarvanda og við víg Vésteins. (Um þetta efni, sjá: BSK. 2000. Hinn seki túlkandi. Rit Guðfræðifélagsins. Rvík.[ in spe]) 
Táknræn nöfn í Íslendinga sögum er gott að ræða í tengslum við þennan kafla, sbr. nöfnin Svartur, Bóthildur og Gísli. Þá má skemmta nemendum og segja þeim frá ,kenningu‘ Helga Þorlákssonar um tengsl nafna og atvinnu manna í samtímanum (sbr. “Nöfn taka völd.” Lygisögur sagðar Sverri Tómassyni, 1991, Stofnun Árna Magnússonar, Rvk.). Loks væri ekki úr vegi að láta nemendur verða sér úti um Íslandskort með mælikvarða og reikna út hvaða vegalengdir Helgi leggur að baki í eltingaleiknum við Gísla. 
Spurningar nr. 25
1. Hvernig stendur á því að Gísli, sem er einkar slægur í útlegð sinni, smíðar handa Ingjaldi 3 skip og marga hluti aðra? Áttar hann sig ekki á að menn muni gruna að hann sé hjá Ingjaldi?
2. Hvað hafa mörg fylgsni eða jarðhús verið nefnd þegar hér komið sögu og hvar hafa þau verið?
3. Hvað á Helgi við þegar hann segir að sér sé ekki „einkar skjallt“ (49)?
4. Helgi njósnar nú um gerðir og ferðir Þorgerðar. Hefur einhver fyrr í sögunni ,njósnað‘ um konur og þá hver?
26. kafli — spurningar nr. 26
Ljósrita má kvæði Stephans G. Stephanssonar um Hergilseyjarbóndann og ræða sérstaklega hvernig unnt er að túlka atferli persóna á mismunandi vegu. Er Hergilseyjarbóndinn einsvörðungu aðdáunarverður er hann stendur á Vaðsteinabergi, tilbúinn að láta lífið fyrir frænda sinn Gísla? Er hann ekki líka fulltrúi sæmdarhugsjónar sem ýmsum — fyrr og síðar — kann að hafa þótt hlægileg?
Atferli Gísla er nú harla ólíkt því er hann leiddi Þórð huglausa í dauðann. Reynt er að vekja athygli lesenda á því með orðunum „En eg mun skipta klæðum við þrælinn sem eitt sinn fyrr ...“(50) — en eflaust mun nauðsynlegt að benda nemendum sérstaklega á þau og ræða hvaða fólk hjálpar Gísla einkum síðustu sjö ár útlegðarinnar: konur, fátækir bændur og þrælar.
Hergilseyjarkaflarnir henta vel til að fjalla um hvernig spenna er mögnuð í frásögninni. Nota má atriði sem þessi og fella þau inn á spennuferil á töflunni — sem má fullteikna þegar farið yrði yfir næsta kafla:
Nýju skipin í Hergilsey vekja grun manna.
Helgi kemur njósnarferð í eyna; fer heim og segir Berki að Gísli sé þar.
Börkur kemur með menn sína.
Ingjaldur og Svartur fara á Vaðsteinaberg.
Börkur og félagar mæta Gísla og Bóthildi; Gísli leikur fíflið og vekur athygli.
Börkur og félagar róa að eyjunni; fara á Vaðsteinaberg og finna Ingjald og Svart.
Einnig mætti einfaldlega biðja nemendur um að finna öll þau atriði er þeim finnast valda spennu (m.ö.o. spennuvalda) í Hergilseyjarfrásögninni.
Spurningar nr. 26
1. Hvað þykir þér um athugasemd Gísla: „Eg vil vita hvort þú ert svo hygginn sem þú ert drengurinn góður.“ (50) Þykir þér hún falleg þegar svar Ingjalds er skoðað og orð Gísla í framhaldi af því?
2. Heldurðu að höfundur sögunnar hafi metið gæsku meira en hyggindi, og þá af hverju?
3. Hvers vegna verður Ingjaldur reiður þegar Gísli fer ekki að ráðum hans?
4. Hvenær hefur Gísli skipst áður á klæðum við þræl?
5. Hvað merkir málsgreinin: Nú róa þau suður ... og láta sem ekki væri til vandræða.“ (51)?
6. Hvaða skýringar má finna á því að Gísla tekst svo lengi að vera óáreittur í Hergilsey? Nefndu a.m.k. tvær.
7. Hvað merkir orðið ,landseti'?
27. kafli + spurningar nr. 27
Þroskaferill Gísla í útlegðinni birtist nú glöggt er hann sendir Bóthildi með ,gull‘ til Ingjalds til að kaupa henni og Svarti frelsi. Hann hyllir hana og sem lífgjafa sinn — sem gefur enn tilefni til að ræða afstöðu hans til kvenna og hvernig þær reynast honum í útlegðinni.
Spennuferilinn frá síðasta kafla má fullgera með atriðum sem þessum:
Börkur og hans menn leita Gísla á bæ Ingjalds og finna ekki.
Þeir hitta fíflið fyrir í dalverpi og átta sig á að leikið hefur verið á þá.
Þeir róa eftir Gísla og Bóthildi.
Gísli hleypur á land á Hjarðarnesi.
Saka-Steinn hleypur á land, Gísli vegur hann.
Gísli hleypur á sund, Börkur kastar spjóti á eftir honum og særir hann á kálfa.
Gísli týnir sverðinu. Hleypur um nóttina í skóg.
Menn Barkar króa hann af í skóginum. Gísli getur vart gengið fyrir stirðleika og mæði.
Gísli fer með flæðarbökkum til Haugs; hittir Ref og biður hann ásjár.
Refur kemur Gísla fyrir í rekkju Álfdísar.
Menn Barkar koma að Haugi; ræða við Ref, ganga inn.
Álfdís hrópar að þeim og kastar að þeim fíflyrðum; þeir fara án þess að finna Gísla.
Spurningar nr. 27
1. Taktu saman það sem fram hefur komið um Börk í frásögninni. Hvað telur þú honum til kosta, hvað til lasts?
2. Hefur Saka-Steinn verið nefndur fyrr í frásögninni? Ef svo er, þá hvenær?
3. Hefur Gísli fyrr þurft að draga spjót úr kálfa sér? Ef svo er, þá hvenær?
4. Refur bóndi ber nafn sem kallast má táknrænt fyrir eiginleika hans en hvers vegna heldurðu að höfundur sögunnar segi konu hans hafa heitið Álfdísi?
5. Hvað á sögumaður við er hann segir að Gísli hafi ekki „fleira laust“ (55) en hnífinn og beltið sem hann gefur Ref? Hvað segja gjafirnar um Gísla þegar hér er komið sögu?
6. Sögumaður gefur Gísla nú einkunnir? Hvenær gerði hann það síðast?
Spurningar nr. 28 — glæra 17 + spurningar nr. 28
Í annað skipti hefur Gestur Oddleifsson nú áhrif á atburðarás. Vekja má nemendur til umhugsunar um hversu misjafnar aðferðir eru nýttar til að skapa spennu: Hér er ekkert látið uppi um hverjir sveinarnir eru fyrr en við lok kaflans; fyrir vikið er ekki ljóst hvað þeir hafa í hyggju þegar þeir yfirheyra Hallbjörn um höfðingja eða þegar þeir taka að skjalla Þorkel. Á sama hátt er ekki fullljóst hversu mikinn hlut Gestur á að málinu fyrr en vísað er til almannaróms í næsta kafla.
Þessi kafli hentar að flestu leyti vel til leikgerðar og að auki gefur hann tilefni til að láta valda nemendur bera saman það sem þeir hafa skráð hjá sér um þá bræður Þorkel og Gísla.
Spurningar nr. 28
1. Gestur Oddleifsson hefur áður komið við sögu — hvar og hvenær var það?
2. Hvað merkir orðið „göngumaður“ (55)?
3. Hvers vegna er tekið fram við upphaf kaflans að Hallbjörn hafi farið um héruð með eigi færri en tíu til tólf menn?
4. Hvaða upplýsingar koma fram í kaflanum um Hallbjörn? Hvernig kysir þú að lýsa honum?
5. Hvers vegna spyrja sveinarnir Hallbjörn hver eigi skip Gests Oddleifssonar enda þótt þeir hafi komið með því á þingið?
6. Hvaða ályktanir má draga af búnaði Þorkels um þjóðfélagsstöðu hans og efni?
7. Hvað eru „friðbönd“?
8. Hvað heita synir Vésteins?
29. kafli + spurningar nr. 29
Aðstoð Gests við syni Vésteins kallar á spurningar eins og: Hvers vegna hjálpar hann drengjunum? Metur hann ættartengsl meira en allt annað? Þykir honum maklegt að Þorkell verði höfðinu styttri? Telur hann að ekki verði við ,sköpum' hans spornað? o.s.frv.
Spurningar nr. 29

1. Hvers vegna leitar Börkur ráða hjá Gesti eftir víg Þorkels?
2. Hvers vegna telur Börkur að synir Vésteins séu þeir einu er eiga sakir við Þorkel? Hvað hefur Þorkell brotið af sér?
3. Við hvað á sögumaður þegar hann segir: „Börkur unir nú illa við sína ferð sem þó átti hann stundum vanda til ...“ (58; breytt letur bsk)
4. Hvers vegna vill Auður ekki segja Gísla frá komu þeirra Vésteinssona?
30. kafli + spurningar nr. 30
Hér má tefla stúlkum gegn drengjum í tíu mínútna rökræðu um framkomu Gísla við konur í sögunni — og vangaveltu um hvernig hann særir hvað eftir annað þær konur er næst honum standa. Slíka rökræðu mætti taka upp aftur seinna, þ.e. í 34. kafla. 
Um hetjuhugmyndina — myndina af manninum sem ,drýgir dáð til dauða' með því að vega aðra í nafni sæmdar, ættar o.s.frv. — er þarft að ræða með hliðsjón af kristnum fyrirgefningarboðskap og endurtekinni tilraun Auðar til koma í veg fyrir frekari blóðsúthellingar. Í ljósi slíkrar umræðu ættu nemendur auðveldlega að skilja hvers vegna Gísli „sefast ... brátt“ (59) og lætur vera að elta drengina uppi til að fullnægja hefndarskyldunni.   
Til gamans má kenna nemendum einhverjar skemmtilegar kenningar, til að þeir skilji umritunina sem í kenningu er fólgin. Í Rímum á atómöld (í Rímnavöku, 1959, úrvali Sveinbjarnar Beinteinssonar) eru ýmsar kenningar sem skemmt gætu unglingunum.
Spurningar nr. 30
1. Hvers vegna heldur þú að Auður skrökvi að Gísla að synir Vésteins séu hjá henni og hafi beðið um að fá vera með Gísla í byrginu?
2. Hvernig finnst þér Gísli bregðast við bón Auðar um að hann gjöri sóma hennar meiri en hún sé verð?
3. Hvers vegna heldurðu að Auður orði spurningu sína eins og raun ber vitni?
4. Hvað sagði draumkonan Gísla í upphafi að hann ætti marga vetur ólifða og hvenær var það?
5. Hvers vegna er draumkonan sögð ríða gráum hesti? Skiptir einhverju máli hvernig hesturinn er á litinn?
6. Hvernig heldurðu að standi á því að verri draumkonan birtist Gísla nú oftar en sú betri?
7. Hvað segir draumkonan hin betri Gísla að bíði hans?
31. kafli — glæra 16 + spurningar nr. 31
Yfirlit yfir ferðir Helga og Eyjólfs í Geirþjófsfjörð getur nú komið að góðum notum til upprifjunar. Það gæti litið út svona:
Eftirleitendur

Spurnir af Gísla

Viðskipti við Auði
	bls. 41
	Njósnar-Helgi
	„verður var við manninn“
	engin

	bls. 41
	Eyjólfur grái við sjöunda mann
	„verður ekki var við Gísla“
	engin

	bls. 44
	Njósnar-Helgi
	„Sér nú einn dag að hann gengur frá leynum sínum og kennir Gísla.“
	engin

	bls.44
	Eyjólfur grái með níunda mann
	„fara nú um alla skóga að leita Gísla og finna hann eigi“
	„býður Eyjólfur henni mikið fé til að segja til Gísla. En það fer fjarri að hún vilji það. Þá heitast þeir til að meiða hana nökkuru og tjáir það alls ekki og verður við það heim að fara.“

	bls. 61-62
	Njósnar-Helgi og Hávarður, frændi Gests Oddleifssonar
	„einn dag að kveldi sjá þeir eld í kleifunum sunnan við ána.“ Þeir hlaða vörðu að ráði Helga — sem Hávarður ber á burt meðan Helgi sefur.
	engin

	bls. 62 - 65
	Eyjólfur grái við tólfta mann — í hópnum eru Helgi og Hávarður
	Eyjólfur spyr eftir vörðunni — Hávarður segir að Gísli hljóti að hafa borið hana burt.
	Eyjólfur býður Auði 300 silfurs fyrir að koma upp um Gísla, heitir henni og gjaforði. Auður tekur við fénu, lætur koma í einn sjóð og rekur á nasir Eyjólfi — lætur háðulegan ræðustúf fylgja. Eyjólfur skipar sínum mönnum að drepa hana; Hávarður kemur í veg fyrir það og þiggur fingurgull að launum frá Auði.*


*Kennarar verða að gera upp við sig hvernig þeir vilja framreiða tilboð Eyjólfs gráa þar eð í handriti styttri gerðar Gísla sögu segir hann að Auður „skuli við vera“ aftöku Gísla en það er ekki tekið upp í meginmál útgáfunnar 1999, heldur er aðeins að finna í skýringum.
Í tengslum við yfirlitið má ræða stigmögnun og tvenndarpör. Hálfönnur tvennd er komin — hápunktur hlýtur að verða er hin næsta skýtur upp kolli.
Samskipti Eyjólfs og Auðar er gott að sviðsetja til að festa samræðurnar í minni nemenda. Sviðsetningin hæfist þá á orðunum „Þeir koma nú á bæinn ...“ (62) og lyki á orðum Auðar „Eg vil nú þó gjalda.“ (65)
Spurningar nr. 31
1. Hvaða ættingjar Hávarðs hafa áður hjálpað Gísla eða ættingjum Auðar og hvenær?
2. Hvers vegna er látið líta svo út sem Hávarður og Helgi séu sendir til „að höggva efnitré“ (61)?
3. Þykir þér Eyjólfur grái og Njósnar-Helgi ráðagóðir? En Hávarður? Rökstyddu svörin.
4. Hver þykja þér vera megineinkenni Njósnar-Helga?
5. Hvers vegna heldur þú að Hávarður komi í veg fyrir að Gísli náist?
32. kafli — yfirlitsverkefni nr. 3 + spurningar 32
Til að nemendur læri vel hvað fram fer í draumum Gísla, má skipta þeim í hópa þegar hér er komið sögu og gefa þeim 20 mínútur til að glöggva sig á draumum Gísla og fylla út yfirlitsverkefni nr.3.
Það sem eftir lifir tímans má ræða ítarlega draumkonur Gísla, sameinkenni hinnar betri og Auðar, hinnar verri og Þórdísar, svo og vaxandi sálarangist Gísla sem snýst jafnt um örlög hans þessa heims sem annars. Vekja má athygli á að Gísli játar seint og um síðir sekt sína „sekr er eg við her nökkuð“ (69), reyndar með kímilegum úrdrætti — og að síðasta draumalotan endar á spurningu sem setur túlkun draumanna í brennidepil: „hvað hyggr þú mér, hin mæra, ... undir því váru?“ Ræða má mismunandi drauma, þá sem við sögulok reynast hafa haft forspárgildi — eins og draumurinn um manninn með vargshöfuðið sem fyrstur fer og Gísli heggur í tvennt,— og hina sem eru tví- eða margræðir allt til loka, t.d. af því að þeir fela í sér kristilega táknræna skírskotun  en í sömu mund skírskotun til hinstu orustu Gísla. Sem dæmi má nefna er hin verri draumkonan bindur á hann dreyruga húfu (húfan kann að vísa til þyrnikórónu Krists en draumkonan kann að vera táknmynd Þórdísar er veldur því að Gísli er útlægur ger og að lokum felldur); sömuleiðis er Gísla þykir blóð falla um báðar síður sér (sbr. síðusár Krists og sár Gísla í lokaorustunni). Hér skiptir loks meiru en oft áður að kennari endursegi draumana þar eð þeir eru fæstir raktir í lausamálinu.
Spurningar nr. 33
1. Hvað heldur þú að það merki að draumkonan hin verri segist ætla að „bregða“ (65) öllu því sem draumkonan hin betri hafði mælt fyrir um? Segir það fyrir um örlög Gísla þessa heims eða annars? Lýsir það kannski engu öðru en sálarangist hans?
2. Hvers vegna heldur þú að sérstaklega sé tekið fram að Gísli verði svo myrkfælinn að hann þori „hvergi einn saman að vera.“ (67)?
3. Hvaða kona heldur þú að standi yfir Gísla í 37. vísu?
34. kafli - glæra 16 + spurningar nr. 34
Beina má sjónum nemenda að náttúru- og veðurlýsingum og hvaða hlutverki þær hafa gegnt í frásögninni. Þá má t.d. greina á milli:
a. táknræns hlutverks (,lognið' á undan ,storminum'; „vatn af himnum“ (21) = syndaflóð)
b. hlutverks til skýringar á atburðarás („hélufall var mikið“ — „draga kyrtlarnir döggslóðina“ „sem vísað væri til“ (71); „Það var um dagsetursskeið og niðmyrkur sem mest.“ — „mun þá finnast er ljós dagur er“ (61)
c. sviðsetningarhlutverks, þ.e. hvað fer vel í mynd (Ingjaldur og Svartur uppi á Vaðsteinabergi — Börkur og félagar fyrir neðan)
d. spennuhlutverks, þ.e. hvernig lýsingar kunna að eiga þátt í að skapa spennu („var á heiðviðri og tunglskin“ (20; breytt letur BSK), Rannveig og Geirmundur þræta um hvort Vésteinn er kominn; Rannveig er send að Hóli, fær engar upplýsingar — lesandi bíður spenntur...)
Lýsingar geta auðvitað gegnt fleiri hlutverkum en einu samtímis og reyndar fleirum en hér eru nefnd. 
Samræður Gísla og Eyjólfs gegna m.a. því hlutverki að slá vopnaviðskiptum á frest og auka spennu en þær varpa líka ljósi á einkenni þeirra hvors um sig. Yfirlæti karlmannsins andspænis konunni sem hefur veitt honum lið í hvívetna birtist við lok kaflans þannig að hefja má aftur umræðu um afstöðu Gísla til kvennanna sem næst honum standa. 
Spurningar nr. 34

1. Telurðu að það geti haft táknræna merkingu að „sumarnátt hin síðasta“ (70) er hinsta nótt Gísla? Ef svo er, rökstyddu skoðun þína!
2. Hvernig túlkar þú drauminn sem Gísla dreymir?
3. Hvað er „þusl“ (71)?
4. Hvers vegna eggjar Gísli Eyjólf að ganga fyrstan á undan mönnum sínum? Hverju fær hann framgengt með eggjuninni?
5. Hvað segir það um Eyjólf að hann skuli hvetja Njósnar-Helga til að ganga fyrstan í móti Gísla? Rökstyddu svarið.
6. Er það á einhvern hátt dæmigert fyrir þjóðfélagsstöðu og kynferði Auðar og Guðríðar að hvor þeirra hefur þusl í hendi en ekki sverð, hníf eða spjót?
7. Hefur Auður slegið Eyjólf áður og þá hvenær?
8. Hvernig metur þú síðustu orð Gísla við Auði í kaflanum?
35. kafli + spurningar 35
Þar eð ,grjótkast‘ er allajafna ekki tengt hetjum og hetjuskap nú á tímum kæmi til greina að lesa smápóst upp úr Sturlungu fyrir nemendur; velja mætti hvort heldur væri kafla úr frásögninni af Flóabardaga ellegar lýsingar á grjótkastinu í Hundadal — þar sem Sturla Sighvatsson, einn helsti höfðingi 13. aldar birtist sem grjótkastari.
Hlaup Gísla upp á Einhamar, tengir hann enn Júdasi og Gregóríusi, og líkt og í Hergilsey fyrr eru andstæðurnar uppi ~ niðri vel nýttar, þá reyndar þannig að ,hetjurnar‘ (Gísli, Ingjaldur) gnæfa yfir andstæðinga sína, sem útleggja má á táknrænan hátt.
Spurningar nr. 35
1. Hvað á förunautur Eyjólfs við er hann segir við Gísla: „Legg þú af við mig vopnin þau hin góðu er þú berð og allt saman og Auði konu þína.“ (73)?
2. Hvaða sögu segir það um Gísla að hann svarar atlögu þessa manns með svo miklu afli „að öxin hljóp í helluna og brestur af hyrnan.“ (73)?
3. Hvers vegna heldur þú að tekið sé fram að Eyjólfur hafi haft „einvala lið“ (73) með sér?
36. kafli + spurningar 36
Áður en farið er yfir síðustu kafla sögunnar mætti sýna nemendum mynd Ágústs Guðmundssonar og biðja þá að því loknu að bera 36. og 37. kafla saman við lok hennar.
Þeir gætu þá haft eftirfarandi spurningu að leiðarljósi:
Hverju er sleppt, hverju er aukið við og hvers vegna?
Síðustu vísu Gísla má túlka á ýmsa vegu. Í útgáfunni 1999 er gert ráð fyrir að konan sem hann talar um sé Auður en líklegra er að þar sé um Þórdísi að ræða þar eð Auður er skammt undan og Gísli segir að konan skuli „fregna“ (39. vísa) af hugrekki hans. Með því mælir og að hann nefnir í vísunni föður sinn og þá „herðu“ er hann fékk frá honum. (sbr. BSK. 2000. Hinn seki túlkandi. Rit Guðfræðistofnunar. Rvík [in spe]).
Þar eð miðaldasögumenn gefa söguhetjum gjarna einkunnir þegar stóratburðir verða og við dauða þeirra, er vert að setja á nokkra ræðu um persónulýsingar fornsagna í umfjöllun um þennan kafla.
Spurningar nr. 36
1. Hversu margir menn missa lífið vegna vopnaviðskiptanna í Geirþjófsfirði? Hversu stórt hlutfall er það af því liði sem Eyjólfur grái kom með? (74) o.s.frv?
2. Hefur Gísli stuðlað að dauða einhvers manns án þess að eiga hendur sínar að verja — eftir að draumkonan hin góða gaf honum ráðin góðu?
3. Hvers vegna vill Auður ekki fara með Eyjólfi gráa?Hvað á Gísli við er hann segir við Eyjólf: „Það mundi eg vilja að þau þrjú hundruð silfurs...“ 
37. kafli + spurningar 37
Þórdís hefur ekki komið við sögu síðan hún sagði Berki frá sekt Gísla. Nú birtist hún aftur og skal þjóna þeim er leiddi aðförina að honum. Hún bregst við á líkan veg og Guðrún Gjúkadóttir — sbr. að Gísli sagði hana fyrr skorta ættrækni hennar (11. vísa). Hún vegur þó ekki eiginmann sinn líkt og Guðrún heldur reynir í upphafi að svívirða Eyjólf sem mest, annars vegar með því að bjóða honum graut hins vegar með því að leggja til hans sverði. Aðförina má túlka sem tilraun til geldingar og þar með til að svipta Eyjólf endanlega manndómi. Viðbrögð Barkar er hann, handsamar „Þórdísi og snarar af henni sverðið“ (76) og tekur í kjölfarið einarða afstöðu með Eyjólfi, koma heim og saman við viðhorf hans til Þórdísar (eða kvenna) er birtist þegar hún kom upp um Gísla bróður sinn (35). Sú svívirða sem Þórdís gerir honum, er hún segir skilið við hann, kann því ekki aðeins að vitna um að hún vilji halda uppi sæmd ættarinnar heldur og að sem kona er hún ekki tilbúin til að sænga hjá manni sem leggur hendur á hana og metur ,hausaveiðara‘ sinn meira en hana.
Misjafnt er hvað manngjöld eru talin há í Íslendinga sögum. Samkvæmt Njáls sögu (12. kafla) eru ,góð manngjöld‘ 200 silfurs en í Ljósvetninga sögu (19. kafla) er talað um 100 silfurs sem ,stinn manngjöld‘. Aðeins í Grettis sögu og Gísla sögu er talað um ,full manngjöld‘ og í báðum tilvikum er verið að bæta fyrir annað en víg. 
Spurningar nr. 37
1. Hvers vegna gleðst Þórdís ekki þegar Gísli bróðir hennar er fallinn?
2. Hvers vegna leggur hún til Eyjólfs gráa?
3. Hvað hefur Eyjólfur verið stunginn eða sleginn oft af konu?
4. Hvers vegna tekur Börkur afstöðu með Eyjólfi?
5. Hvers vegna býður hann honum sjálfdæmi?
6. Hvernig þykir þér Börkur koma fram við konu sína?
7. Hver er Snorri goði sem kemur Berki burt frá Helgafelli?
38. kafli + spurningar 38
Örlög sögupersóna annarra en Gísla skipta miklu fyrir heildartúlkun sögunnar. Með Ara Súrssyni birtist ,annar Gísli' á sviðinu, hefnir Vésteins og heldur þar næst til Íslands og eignast fjölda afkomenda. Þeir sem aðhyllast sæmdar- og hetjuhugsjónir hins heiðna samfélags eiga sér m.ö.o. enn dyggan fulltrúa við sögulok. Meira máli skiptir þó að Þórdís, konan sem hefur verið þolandi sæmdar-og hetjuhugsjónarinnar, ekki síður en bróðir hennar í útlegðinni, situr nú ein með syni sínum að Þórdísarstöðum. Soninn þekktu miðaldaáheyrendur/-lesendur sem einhvern áhrifamesta höfðingja landsins um og eftir kristnitöku — og sem forföður fjölmargra höfðingja á 13. öld, þ.á m. sagnaritara.
Enginn ættbogi er kominn frá þeim fóstbræðrum Gísla og Vésteini. Konur þeirra taka hins vegar kristni og ganga suður í leit að fyrirgefningu. 
Spurningar nr. 38
1. Hvers vegna er Ari Súrsson í Noregi þó að nánustu skyldmenni hans hafi verið árum saman á Íslandi?
2. Hvað afstöðu haldið þið að Ari hafi til sæmdar?
3. Hvað merkir ,að ganga suður‘?
II Yfirlitverkefni
1. Vegandi Vésteins: 
Þorkell

Rök
_____________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________
Þorgrímur goði
Rök
_________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________
Þorgímur nef
Rök
_____________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________________
________________________________________________________________________________
2. Samanburður: Gísli og Þorkell
_____________________________________________________________________________________
	Ytri einkenni

	Þorkell
	Gísli

	Eiginleikar 

	
	

	Afstaða til ættar og sæmdar — trú

	
	

	Tengsl við höfðingja

	
	

	Samband við eiginkonu og systur

	
	


3. Draumar Gísla
Draumar án draumkvenna:
_____________________________________________________________________
_____________________________________________________________________
_____________________________________________________________________
_____________________________________________________________________
Fyrsta draumalota (bls. 41-43):
Draumkonan hin betri


Draumkonan hin verri
	
	

	
	

	
	

	
	

	
	


Önnur draumalota (bls. 45-47):
Draumkonan hin betri


Draumkonan hin verri
	
	

	
	

	
	

	
	

	
	


Þriðja draumalota (bls. 59-61):
Draumkonan hin betri


Draumkonan hin verri
	
	

	
	

	
	

	
	

	
	


Fjórða draumalota* (bls. 65-66/70):
Draumkonan hin betri


Draumkonan hin verri
	
	

	
	

	
	

	
	


* Fjórða draumalotan er í reynd þrískipt og draumkonurnar koma einkum við fyrsta hlutann. 
Goðaveldið








Alþingi


Goðar +


þingmenn








lögsögumaður


– forseti alþingis


– segir upp lög


– goðar velja lsm.





lögrétta


–  löggjafarsamkunda


–  39 goðar +  ráðgjafar





fjórðungsdómar


–  1 fyrir hvern landsfjórðung


– goðar kjósa í dóma





Goðar


39  goðorð forn*





Frjálsir bændur  +


landeigendur


(segja sig í þing með goða)





Leiðarþing 


haldin að hausti; goðar segja tíðindi frá alþingi





Vorþing


haldin í maí;


- sóknarþing


- skuldaþing





			Átök – sonarsynir Þorkels skerauka





Gísli drepur Bárð og			Þorkell telur virðingu 


dregur manndóm Þorkels       =>	sinni misboðið og flytur	     =>	


í efa.					að heiman.				








Þorkell eggjar Hólm-			Skeggi biður Þórdísar,


göngu-Skeggja til að		=>  	fær afsvar.			     =>


hefna Bárðar og kvæn-


ast Þórdísi.





Skeggi skorar Kolbjörn á 		Gísli berst við Skeggja


hólm; biður Ref að skera	=>	og heggur af honum		    =>


níð, Kolbirni og Gísla til		fótinn; virðing hans


óvirðingar.				eykst.





Þorkell flytur heim.			


( => merkir ,þar af leiðir‘)





Bárður  drepinn





Skeggi fóthöggvinn





Gísli						Þorkell





+ ættin						+ einstaklingurinn


+ vel vopnfær					+ vel vopnfær


+ hagur á tré og járn				– hagur á tré og járn


+ vinnusamur					– vinnusamur








Auður	 - Gísli				Ásgerður - Þorkell





– Auður segir Gísla hreinskilnislega hvað 		–  Ásgerður lætur sem ekkert sé en


    hefur gerst					    Þorkell meinar henni hvílunnar


	


– Auður  „biður af sér reiði“ og biður Gísla	–  Ásgerður hótar að skilja, fara með fé sitt


   um  gott ráð.	    og sofa ekki framar hjá Þorkeli.


	   


– Gísli segist ekkert ráð sjá er dugi en segist		– Þorkell gefst upp fyrir Ásgerði og leyfir


   ekki álasa Auði				    	henni aðganga í hvílu





– Auður og Gísli leysa málið með


   hreinskiptni					– Ásgerður  og Þorkell láta eins og ekkert


						    sé eftir hvílubann og hótanir


























Vésteinn	Auður ~ Gísli	Þorkell ~ Ásgerður	Þórdís ~ Þorgrímur





Þorkell flytur á Sæból.       				Hvað ætlar hann sér?


Gísli vill ekki að Vésteinn komi að Hóli.    �	Hvað sér hann fyrir sem aðrir


							sjá ekki?


Þorkell og Þorgrímur bjóða til sín seið- 


skratta og smíða spjót úr óheillasverði.      �	Hvað vilja þeir með galdra?


							Hvern ætla þeir að vega?

